
Бахъсэн къалэ администрацэм и Iэтащ-
хьэ Мамхэгъ Хьэчим иджыблагъэ IущIащ 
Урысей Федерацэм щIыхь зиIэ и тренер, 
Налшык къалэм дэт Сабий стадионым и 
унафэщI Къардэн Анзор. 

АБЫХЭМ зрагъэщIащ Бахъсэн щаухуэ 
школыщIэм къедза щIыпIэхэм щекIуэкI ухуэ-
ныгъэхэр здынэсар икIи иужькIэ теп-
сэлъыхьыжащ ялъэгъуахэр къазэрыщы-
хъуам. 

Мамхэгъым къыхигъэщащ спорт IуэхущIа-
пIэу къалэм дэтхэм къыхагъэхъуэну мурад 
зэраIэр. Къардэн Анзор тепсэлъыхьащ Нал-
шык и Сабий стадионым щрагъэкIуэкI спорт 
лэжьыгъэм, IэрыщI топджэгу губгъуэм 
зэрыкIэлъыплъ щIыкIэм, ар нэхъыбэрэ 
зекIуэн папщIэ щыIэ Iэмалхэм. 

Фигу къэдгъэкIыжынщи, «ШколыщIэ» 
лъэпкъ проектым и «Егъэджэныгъэ» феде-
ральнэ проектым ипкъ иткIэ Бахъсэн къалэм 

Урысей Федерацэм Къэрал статистикэмкIэ и федераль -
нэ къулыкъум и управленэу Кавказ Ищхъэрэм щыIэм 
иджыблагъэ къитащ 2023 гъэм и щIышылэ - фокIадэ 
мазэхэм къриубыдэу Къэбэрдей-Балъкъэрым щыщыIэ со-
циально-экономикэ щытыкIэр зыхуэдэр. 

АБЫ къызэрыхэщымкIэ, дызэрыт илъэсым и япэ ма зибгъум 
республикэм и промышленнэ индексым проценти 102,5-кIэ 
хигъэхъуащ. Псалъэм къыдэкIуэу, щIыуэпс хъу гъуэфIыгъуэ-
хэр къыщIэхынымкIэ - проценти 100,1-кIэ, машинэ зэпкъ-
рылъхьэн IэнатIэмкIэ, ерыскъыхэкIхэм елэ жьынымкIэ, химие, 
дэрбзэр промышленностхэмкIэ, псэуалъапхъэ къыщIэгъэ-
кIынымкIэ, н.къ. - про центи 100,8-рэ. Апхуэдэуи хэхъуэ яIэу 
къагъэлъэгъуащ электрокъаруукIэ,  газкIэ, хуабэкIэ Iуэху-
щIапIэхэр, унагъуэхэр къы зэзыгъэпэщ, хьэуар зыгъэкъабзэ 
IэнатIэхэм - проценти 106,3-кIэ. 

Нэхъ хуэмыхуакъым псыкIэ къызэзыгъэпэщ, псы къагъэ-
сэбэпар Iузыш, кIэрыхубжьэрыхухэр зэщIэзыкъуэу идзы -
пIэ хэм зыгъэIэпхъуэ, уэрамхэр, пщIантIэхэр зыгъэкъа -            
бзэ, лэ жьа кIуэхэри - проценти 108,0-кIэ ехъулIащ я къалэн-
хэм.

КъБР-м и Iэтащхьэ КIуэкIуэ Казбек рес-
публикэм илъэс блэкIам къехъулIахэр 
къыщапщыта, дызыхуэкIуэ илъэсым зы-
хуагъэувыж мурадхэм щытепсэлъыхьа 
зэIущIэ иригъэкIуэкIащ. Зэхуэсым къри-
хьэлIащ щIыналъэ Правительствэм хэт-
хэмрэ муниципальнэ IуэхущIапIэхэм я 
унафэщIхэмрэ. 

ЗЭIУЩIЭР къыщызэIуихым, КIуэкIуэ 
Казбек жиIащ: «Дэ къалэн нэхъыщхьэу 
диIэр 2023 гъэм яухын хуей ухуэныгъэхэр 
и кIэм нэдгъэсынырщ. КъинэмыщIауэ, 
2024 гъэм дызэлэжьынухэми дегупсысып-
хъэщ. Жы лагъуэм дежкIэ мыхьэнэшхуэ 
зиIэ ухуэныгъэхэр къахэдгъэхъуэнущ абы-
хэм. Языныкъуэ лэ жьыгъэхэм щIына-
лъэхэм дыщы теп сэ лъы хьауэ щытащ, ад-
рейхэр - щIэуэ къыхэдгъэхьэнущ. Къэу-
нэхуну илъэ сым и бюджетыр япэ къеджэ-
гъуэм пхыкIащ,  етIуанэ  къеджэгъуэм 
ирихьэлIэу зэхъуэ кIыныгъэ гуэрхэр хьэзыр 
мэхъу, ди фейдэ хэлъуи, 2024 гъэм мы-
хьэнэ нэхъ зэттыну лъэны къуэхэм дрип-
лъэжын хуейщ». 

Утыкум къыщыпсэлъащ Правительствэм 

и УнафэщI Мусуков Алий. Абы къызэхуэса-
хэр щыгъуазэ ищIащ дызэрыт илъэсым яIэ 
ехъулIэныгъэхэм. 

2023 гъэм и мазибгъу блэкIам къызэра-
гъэлъагъуэмкIэ, республикэр мыпхуэдэ 
ефIэкIуэныгъэ мардэм тетщ: промышлен-
ностыр - проценти 102,5-рэ, мэкъумэшыр - 
проценти 109,9-рэ, ухуэныгъэр - проценти 
109,8-рэ, сатум щызекIуэ мылъкур - процен-
ти 109,2-рэ, цIыхухэм Iуэхутхьэбзэ яхуэ-
щIэныр - проценти 114,2-рэ, улахуэ яIэрыхьэр 
- проценти 106,2-рэ, улахуэ ягъэувыр - про-
центи 112,7-рэ, ар щIышылэ-шыщхьэуIу ма-
зэхэм къриубыдэу сом 38153,2-рэ мэхъу. 
Республикэм и бюджетым щIышылэ-жэп-
уэгъуэ мазэхэм я зэхуакум хэхъуэу проценти 
111-рэ къигъэлъэгъуащ, хэхъуэм техуэ на-
логыр - проценти 140-рэ, НДФЛ - проценти 
113-рэ, IуэхущIапIэхэм я мылъкум техуэр - 
проценти 110-рэ. 

Правительствэм хэтхэм унафэ щхьэхуэхэр 
хуащIащ, зэIущIэм къыщаIэта Iуэхухэр гъэ-
зэ щIэным теухуауэ. 

КъБР-м и Iэтащхьэмрэ Правительствэмрэ 
я пресс-IуэхущIапIэм къызэритамкIэ

Республикэм и губгъуэхэм 
еужьэрэкIыу щрагъэкIуэкI 
иджыпсту зи чэзу лэжьы-
гъэхэр. Мэкъумэш хозяйст-
вэмкIэ министерствэм къы-
зэритамкIэ, бжьыхьэсэр и 
кIэм нагъэблэгъащ. Гъавэр 
зыхащIэну абы хухаха щIы 
гектар мин 65-м щыщу но-
бэкIэ а лэжьыгъэхэр щы зэ-
фIагъэкIащ гектар мин 64-м. 

ЗЭРЫХАБЗЭУ, ди щIына-
лъэм бжьыхьэм нэхъыбэу 
щыхасэр гуэдзырщ. Мы гъэм 
абы ирагъэубыдащ гектар 
мин 47,3-рэ. Хьэм хухахащ 
гектар мин 11,2-рэ, рапсым - 
гектари 5,1-рэ, щхъуантIэу Iэ-
щым ирагъэшхыну Iусыпхъэ-
хэм - гектар 0,5-м нэблагъэ.

Республикэм и мэкъумэ-
шыщIэхэм къагъэсэбэп жы-
лапхъэхэр ГОСТ-мкIэ щыIэ 
мардэхэм къотIасэ, фIагъ 
 лъагэхэр яIэщ. 

Апхуэдэуи щIыналъэм що-
ужьэрэкI жыгыщIэхэр хэсэ-
ным ехьэлIа лэжьыгъэхэми. 

Хэку зауэшхуэм ТекIуэныгъэ Иныр къызэрыщытхьрэ 
илъэс 80 зэрырикъум зэрызыхуагъэхьэзыр Iуэхухэм хы-
хьэу, «Победадобра.рф» зыфIаща урысейпсо хэзыгъэ-
гъуазэ интернет-портал къызэрагъэпэщащ. Абдеж егъэ-
джэныгъэмрэ щэнхабзэмрэ я лэжьакIуэхэм къыщагъэлъэ-
гъуэфынущ ирагъэкIуэкI Iуэху дахэ 80-м нэс.

IУЭХУМ хыхьэ хъунущ егъэджакIуэхэри, еджакIуэхэри, абы-
хэм я адэ-анэхэри. Абыхэм я къалэну щытынур псапэ зы -
пылъ, сэбэп зэрыхъу я IуэхущIафэхэм видео трахыу, зи гугъу 
тщIа порталым мазэ къэс къралъхьэнырщ. Курыт еджапIэ -
хэм щрагъэкIуэкI лэжьыгъэм къищынэмыщIа, видеонэтын-
хэр траухуэ хъунущ щIыпIэм мыхьэнэшхуэ иIэу щекIуэкI Iуэху-
гъуэхэми.

НэхъыфIу лэжьа гупхэр цIыхухэм IэIэткIэ къыхрагъэхыжы-
нущ. ТекIуахэм сом мин 500 иратынущ, адэкIи я лэжьыгъэм 
пащэфын папщIэ. Апхуэдэуи саугъэт лъапIэхэмрэ Накъы-
гъэм и 9-м и щIыхькIэ ягъэхьэзыра тыгъэхэмрэ Iуэхум хэта 
псоми иратынущ.

Абы узэрыхэтыну щIыкIэр www.superdeti.org. сайтым 
къыщыхьащ. Зэпеуэм узэрыхэтынумкIэ тхыгъэр щэкIуэгъуэм 
и 30 пщIондэ егъэхьын хуейщ.

КЪАНЩАУЭ  Мэлычыпхъу.

ЗэфIагъэкIамрэ къапэщылъымрэ

Урысейм и ФСИН-м и 
унафэщI Гостев Аркадий 
КъБР-м щыIэ я къулыкъу-
щIапIэм унафэщIу ягъэу-
вар абы щылажьэхэм яри-
гъэцIыхуащ. 

ВИДЕО-конференц зэпы-
щIэныгъэм тету екIуэкIа зэIу-
щIэм хэтащ республикэм и 
Iэтащхьэр, къэрал властым и 
гъэзэщIакIуэ органхэм я 
унафэщIхэр, Управленэм и 
гупыр. Республикэ УФСИН-м 
и унафэщI къулыкъур дзыхь 
хуащIащ къэрал кIуэцI 
 къу лы къум и полковник Де-
мидов Александр.

Гостев Аркадий зэрыжиIа-
щи, Демидовым уголовнэ-
гъэзэщIакIуэ IэнатIэм лэ-
жьэн щыщIидзащ 1998    
гъэм. Тезырхэр щагъэзэ-
кIуэж IуэхущIапIэм и хъу-
макIуэ ротэм и взводым и ко-
мандиру иригъажьэри, Уры-
сей ФСИН-м и щIыналъэ 
 IэнатIэм и унафэщIым и 
 къуэдзэу лэжьащ. 

- Къулыкъум пэрыувам 
къы пэщытщ дзыхь къыхуа-
щIа IэнатIэхэм я щытыкIэр 
зригъэщIэну, Управленэм и 

гупым я къалэнхэр зыхуей 
хуэзэу ягъэзэщIэныр къызэ-
ригъэпэщыну, - къыхигъэ-
щащ ведомствэм и Iэта-
щхьэм. 

Урысей ФСИН-м и уна-
фэщIыр щхьэхуэу тепсэ лъы-
хьащ гулъытэ хэха зыхуэ-
щIыпхъэ Iуэхухэм, абы я 
лэжьакIуэхэр зэщIэкъуауэ, 
хабзэ яхэлъу щытын зэры-
хуейм. 

Гостев Аркадий къыхигъэ-
щащ тезырыр щагъэзэкIуэж 
IуэхущIапIэхэм лэжьапIэ Iэ-
натIэ нэхъыбэ къыщызэIуах 
зэрыхъуар икIи щIэупщIэ 
зиIэ хьэпшыпхэр къыщIэ-
гъэкIыныр, властым и ор-
ганхэр зыхуеину Iуэхутхьэб-
зэхэр яхуэщIэныр, абы зы-
хъумэжыныгъэ-промыш -
леннэ комплексым ифI 
зыпылъхэри хыхьэу, къызэ-
гъэпэщынымкIэ хэкIыпIэхэр 
къазэрыдэкIуэр. 

 УнафэщIым жиIащ къа-
пэщыт къалэнхэр ехъулIэны-
гъэ хэлъу зэфIэхыныр ве-
домствэхэм я зэдэлэжьэны-
гъэм, хабзэхъумэ IэнатIэхэ-
ми, властым и органхэми 
хуэдэу, куэдкIэ зэрелъытар. 

А къалэнхэм язщ, 2024 
гъэм щIышылэм и 1-м щы-
щIэдзауэ зэщIыгъуу пха-
гъэкIын хуей «Урысей Феде-
рацэм суд унафэкIэ тезыр 
зыщытралъхьахэм я къуан-
шагъэхэр зэрырагъэзэ кIуэ-
жыну щIыкIэхэм ятеухуауэ» 
Федеральнэ законым и Iы -
хьэ хэхахэр гъэзэщIэныр. 

Къэбэрдей-Балъкъэр Рес-
публикэм и Iэтащхьэ КIуэ-
кIуэ Казбек къыщыпсалъэм 
къыхигъэщащ уголовнэ-гъэ-
зэ щIакIуэ IэнатIэм влас тым и 
органхэр адэкIи зэрыдэ лэ-
жьэнур икIи щIыналъэ 
 УФСИН-м и унафэщIу ягъэу-
вам ехъулIэныгъэхэр иIэну 
ехъуэхъуащ. 

Демидов Александр Уры-
сей ФСИН-м и унафэщIхэм 
фIыщIэ яхуищIащ апхуэдэ 
дзыхь къызэрырагъэзам 
 папщIэ, икIи жиIащ респуб-
ликэ УИС-м къыпэщыт къа-
лэнхэр зэфIэхыным, хабзэ-
хъумэ IэнатIэхэмрэ властым 
и органхэмрэ ядэлэжьэныр 
гъэбыдэным зэрыхуэ хьэзэ-
рыр. 

 УЭРДОКЪУЭ Женя.

Ди къэралым и унафэщIхэр хущIокъу хьэрычэтщIакIуэ-
хэм я Iуэхур сыт и лъэныкъуэкIи зэрыдэкIыным. Абыхэм 
субсидиехэр къыхуаутIыпщ, къатехуэ налогхэр Iэмал 
зэриIэкIэ ягъэмащIэ, лэжьэн щIэзыдзагъащIэхэм ар пIа-
лъэкIэ щхьэщахыпэ.

ПСОМ хуэмыдэу апхуэдэ дэIэпыкъуныгъэхэр иратащ Iэщ 
зыгъэхъу, хуабэщхэр зыухуэ, жыг хадэшхуэхэр зыгъэкI 
 къуажэдэс куэдым. Апхуэдэ Iуэху бгъэдыхьэкIэм куэдкIэ 
елъытащ хьэрычэт зыщIэхэм я псэукIэр егъэфIэкIуэнымрэ   
ди къэралым и экономикэм игъуэтыну зыужьыныгъэмрэ. 
Псалъэм папщIэ, илъэс зыбжанэ ипэкIэ къуажэ хадэхэм 
 хуабэщ зэкъуэтIакъуэ фIэкIа щыплъагъуртэкъым, апхуэдэу 
мащIэт пхъэщхьэмыщхьэ хадэшхуэ зиIэхэри. Иджыпсту рес-
публикэм къыщыгъуэтыгъуейщ щIы зиIэу абы темылэжьыхь, 
фейдэ къытезымых унагъуэр.

Къэралым гуащIэрыпсэухэм яхуищI гулъытэм иджыблагъэ 
иджыри зы къахэхъуащ: къэпщытакIуэ, хабзэхъумэ IэнатIэхэм 
я лэжьакIуэхэм, япэхэм хуэдэу, хьэрычэтщIакIуэхэм ямылейуэ 
я нэIэ трагъэтынукъым. Иджыблагъэ къэралым къищта 
апхуэдэ унафэр хуэунэтIащ зи щхьэр зыпIыж, къэралым и 
мылъкум хэлъхьэныгъэфI хуэзыщI хьэрычэтщIакIуэхэм я 
Iуэхум нэхъри зегъэужьынымрэ егъэфIэкIуэнымрэ. Абы куэд-
кIэ елъытащ Къэбэрдей-Балъкъэрым и къэкIуэнури.

Урысейм и Правительствэм къищта законопроектым ипкъ 
иту хьэрычэтщIакIуэхэр къапщытэну хуит щащIынур ахэр 
зэлэжьым е къыщIагъэкIым ныкъусаныгъэ щхьэхуэхэр иIэу 
сэтей къэхъуа нэужьщ, а зыхуэмыхъуныгъэхэр икIэщIыпIэкIэ 
ягъэзэкIуэжын папщIэ.

ШЭРЭДЖ  Дисэ.

Къэрэшей-Шэрджэсым икIа цIыху гуп 
иджыблагъэ щыхьэщIащ Къэбэрдей -
Балъ къэрым и Тэрч щIыналъэм хыхьэ Дей 
жылэм. 

ЦIЫХУ мини 5-м щIигъу щыпсэу адыгэ 
 къуажэшхуэм и уэрамхэм ящыщ зым фIа-
щащ Къэрэшей-Шэрджэсым и Хьэбэз 
 районым хыхьэ Малый Зеленчук (Ботэщей) 
къуажэм къыдэкIа, Хэку зауэшхуэр иухыным 
зы мазэ нэхъ имыIэжу, Австрием и къа-
лащхьэ Венэ хуит къыщащIыжым хэкIуэда, 
Совет Союзым и ЛIыхъужь Хьэбэч Умар и 
цIэр.

Хьэбэч Умар, щхьэмыгъазэу бийм ебгъэ-
рыкIуэу, лIыгъэшхуэ хэлъащ. Зэрагъэхъыба-
рыжамкIэ, абы Совет Союзым и ЛIыхъужь 
цIэ лъапIэр къратыну мызэ-мытIэу къагъэ-
лъэгъуауэ щытащ. Ар Умар къызэрыхуа гъэ-
фэщэнум зауэ IэнатIэм къыдыIутхэм ящыщу 
зыми шэч къытрихьэртэкъым. 

Сэ, Дэбагъуэ Хьэтызэ, 2004 гъэм Австри-
ем сыкIуауэ, ди хэкуэгъу лIыхъужьым и 
 кхъащхьэм сыбгъэдэтащ, а къэралым и 
щыхьэр Венэ хуит къащIыжу хэкIуэда совет 
сэлэтхэм я цIэхэр зытратхам деж. Абы 
къыщрабжэкIхэм ящыщу Хьэбэч Умар ейр 
23-нэщ. КIэлъатхыжа псалъэри мыращ: 
«Гвардии капитан, Герой Советского Союза 
Хабеков…». Къыхагъэщар и унэцIэ къудейр 
аращ, и цIи, и адэцIи теткъым. 

Ди лъэпкъэгъур зауэм хэкIуэдащ, лIыхъу-
жьыцIэр къызэрыхуагъэфэщам иригуш хуэу, 
ар хабзэкIэ щIэзыгъэбыдэ тхылъыр къы-
щыIэрыхьэжыным пэплъэу. Ауэ ди жагъуэ 
зэрыхъунщи, абы теухуа дэфтэрыр къулы-
къущIэ гуэрым и «къыдэгъэжым» къыдэнэри, 
Хьэбэч Умар зыхэта дзэ пакIэм къыIэра-
гъэхьэжакъым. 

ЛIыхъужьыцIэм щыхьэт техъуэ тхылъыр 
къыдалъхуахэм къыщратыжар… 1990 гъэ-
ращ, зауэр зэриухрэ илъэс 45-рэ дэкIауэ. 
Мыбдежым къыщытхьа хъыбарым, дауи, 
псори щыгъуазэу къыщIэкIынукъым. А 
 псоми къыхэкIыу, Хьэбэч Умар хуэфащэщ и 
цIэр дапщэщи Къэбэрдей-Балъкъэрми Къэ-
рэшей-Шэрджэсми щагъэлъэпIэну.

Апхуэдэ гупсысэхэр си гум къыщы зэ-
щIэрыуэжауэ, гъуэгу сытехьэн ипэ къихуэу 
Интернетым и Википедием сихьэри, зэз-
гъэщIащ Хьэбэчхэ куэду зыдэс адыгэ къуа-
жэжьым (Тэрч щIыналъэм щыIэм) и къе-
кIуэкIыкIар. Абыи кIэщIу и гугъу тщIынщ. 

Мэртэзейм, е, лъэхъэнэ блэкIахэм зэры-
жаIэу щытыгъауэ, «Муртазино» къуажэм теу-
хуа хъыбархэм япэу дыщрихьэлIэр 1740 
гъэхэм зэхалъхьа урыс дэфтэрхэрщ, нэхъ те-
гъэчынауэ жытIэмэ, геодезист Чикаговым и 
IэдакъэщIэкI «Описание Большой и Малой 
Кабарды» и тхылъырщ. Ар тегъэщIапIэ 
 ящIами хэт ищIэн, ауэ зи гугъу тщIы къуажэм 
и къежьапIэу хьэкъыпIэкIэ къалъытэр 1740 
гъэращ. XIX лIэщIыгъуэм и кIэхэм мы жылэр 
хьэблиплI хъурт: Мэртэзей, Жагъыщей, 
 Къуныжьей, Шыгуэней. Къуажэм зэрихьэу 
къэгъуэгурыкIуар и хьэблэхэм ящыщ зым 
зэреджэу щыта «Муртазино» цIэр арат.

XIX лIэщIыгъуэм ехьэлIа тхыдэм къызэ ры-
хэщыжымкIи, Урыс-Кавказ зауэр екIуэкIыу, 
жылэр хэкум ирагъэкIхэм щахэхуа лъэ-
хъэнэти, къэхъея емынэ узым хуабжьу 
 игъэмэщIауэ щытащ къуажэдэсхэм я бжы-
гъэр.

1876 гъэм а жылэм пэмыжыжьэу гъущI 

 гъуэгу пхрашри, абы егъэщIылIа станци 
щаухуащ. ЩIыгур зыIэщIэлъа Муртаз пщым 
и фэеплъу зи гугъу тщIы а къэувыIэпIэм 
«Муртазово» фIащащ. Илъэс куэд дэкIри, 
совет лъэхъэнэр иджыри екIуэкIыу, а щIы-
пIэм къыщыунэхуащ «Тэрч» («Терек») зыфIа-
щыжа къалэ цIыкIури.

1920 гъэм совет властыр Къэбэрдейм 
 гъазэ имыIэу щыщагъэувым, Налшык окру-
гым и революцэ комитетым и унафэкIэ, зи 
фIэщыгъэм пщы-уэркъ унагъуэцIэхэр къы-
хэщ адрей къуажэхэми ещхьу, мыбыи, и 
 бгъумкIэ щежэх Дей псы цIыкIум къытра-
гъэIукIри, къыхуагупсысащ зэреджэ хъун цIэ 
- «Дейское» жиIэу. 

Нобэ къуажэм и къухьэпIэ лъэныкъуэр хьэ-
къыпIэкIэ хыхьэжащ Тэрч къалэм къуэ кIы-
пIэмкIэ щыIэ и хьэблэхэм.

Къэрэшей-Шэрджэсым икIыу Къэбэр-
дей-Балъкъэрым кIуэну гъуэгу техьа гупым 
ди пашэт Хьэбэч Умар и къуэшым и къуэ, 
ЛIыхъужьым и Дыщэ Вагъуэмрэ и саугъэт 
тхылъхэмрэ щахъумэ унэм и хэгъэрей, Бо-
тэщей къуажэм и имам Хьэбэч МуIэед. Ки-
лометр 200-м щIигъу зэпытчу, Мэртэзей 
дыщынэсам, дыгъэри къыкъуэкIри, махуэри 
къызэщIэрыуат.

Ботэщейрэ Мэртэзейрэ дэс Хьэбэчхэм я 
гугъу тщIыуэрэ, гъуэгум хэдгъэщIащ. Хьэбэч 
МуIэед сызэрыщигъэгъуэзамкIэ, Къэрэшей-
Шэрджэсым и Малый Зеленчук (Ботэщей) 
къуажэм Хьэбэчхэ ящыщу унагъуэ 17 дэсщ. 
Мэртэзей Хьэбэчхэр хуэдэ зыбжанэкIэ нэ-
хъыбэщ. 

Дей къуажэм
Шэджагъуэ хуэгъазэ хъуауэ цIыхухэр къы-

щызэхуэсащ Хьэбэч Умар и фэеплъ пхъэб-
гъур (мемориальная доска) здыкIэралъхьа 
уэрамым и щIэдзапIэм деж. 

Дауэдапщэхэм щIамыдзэ щIыкIэ, псалъэ 
зыбжанэ жезгъэIащ лIыхъужьым и цIэр 
уэрамым фIэщыным хэлIыфIыхьа мэртэ-
зейдэсхэу Хьэбэчхэ Iэсхьэдрэ Зауррэ. Абы-
хэм сызэрыщагъэгъуэзамкIэ, фэеплъ 
 пхъэбгъур и IэрыкIщ сурэтыщI Iэзэ, мыпхуэ-
дэ пхъэбгъухэр IэкIуэлъакIуэу зыгъэхьэзыр, 
а Iуэхум хуэгъэзауэ уней IуэхущIапIэ зиIэ 
Къэрэжь Артур.

ЦIыхум и гъащIэм куэдрэ къыщымыхъу 
дауэдапщэ къызэрымыкIуэм ехьэлIа пэкIум 
къекIуэлIащ Дей жылэ администрацэм и 
 Iэтащхьэ Алъкъэщ Виталий, Зауэм, гуа щIэ-
дэкIым, хабзэхъумэ IэнатIэхэм я ветеранхэм 
я Тэрч щIыналъэ советым и унафэщI Ащыжь 
Владимир, районым и Жылагъуэ палатэм и 
тхьэмадэ КIэрэф Мурадин, Хьэбэчхэ я 
лIыкIуэхэр, къуажэдэсхэр.

Къызэхуэсахэм муслъымэн хабзэм тету 
дыуэ яригъэщIащ Инжыдж Iуфэ Iус Ботэщей 
къуажэм и имам Хьэбэч МуIэед. 

Къэпсэлъахэм къыхагъэщащ Совет Сою-
зым и ЛIыхъужь Хьэбэч Умар Къэрэшей-
Шэрджэсым къыщалъхуами, Къэбэрдей -
Балъкъэрым и Мэртэзей къуажэм дежкIи 
зэрымыхамэр. Ар къалъытэ мы жылэм дэс 
Хьэбэчхи я къуэу. ЛIыхъужьым и цIэр къэ-
бэрдей адыгэ къуажэм и уэрамхэм ящыщ 
зым зэрыфIащам езы мэртэзейдэсхэри щы-
гуфIыкIащ, пщIэшхуэ зыпылъуи къащы-
хъуащ.

 ДЭБАГЪУЭ  Хьэтызэ.

Я къалэнхэм хъарзынэу полъэщ

ЗэужьэрэкI
лэжьыгъэхэр

Псалъэм папщIэ, дызэрыт 
илъэ сым зэрыщIидзэрэ пхъэ-
щхьэмыщхьэ жыгыщIэхэм 
ирагъэубыдащ гектар мини 
150-рэ. Республикэм езыр 
зрикъужын пхъэщхьэмыщхьэ 
жыгыщIэу, сертификатхэр 
яIэу, ику иту мелуани 2,8-рэ 
хуэдиз зы илъэсым къегъэкI. 
Абыхэм я нэхъыбэр мыIэ-
рысэрэ кхъужьрэщ. 

ЖыгыщIэ цIыкIухэр иджы-
рей Iэмалхэм тету къагъэкI 
икIи яIэ фIагъхэмкIэ хамэ 
къэ ралхэм яйхэм къакIэры-
хур къым. Абы къыдэкIуэу, 
Къэбэрдей-Балъкъэрым абы-
хэм щыщу мелуаным нэбла-
гъэ нэгъуэщI щIыналъэхэми 
яхурегъашэ.

ХЬЭЩЫКЪУЕЙ  Олег. 

ЗэIущIэ щхьэпэ
еджапIэщIэ щаухуэ, тIысыпIэу 1224-рэ иIэу. 
Лэжьыгъэхэр зэфIагъэкIыну я мурадщ 
дызэрыт илъэсым и кIэм ирихьэлIэу. 

Бахъсэн къалэм щIэблэр спортым щы-
хуагъэхьэзыр и IуэхущIапIэхэм ящыщу нэ-
хъыфIхэм хабжэ Щауэ Iэхъед и цIэр зезы хьэ 
еджапIэр. Ар къыщызэIуахэр 2005 гъэрщ. 
Иджыпсту абы сабийхэр щыхуагъа сэ сам-
бэм, футболым, дзюдом, стIолыщхьэ тен-
нисым, регбим, спорт бэнэкIэм, тхэквон-
дом. 

Спорт еджапIэм йокIуалIэ гуп нэхъыщхьэм 
хэту цIыху 212-рэ, резервым щыщу 110-рэ. 
Абыхэм гъэсакIуэ 12 ядолажьэ. Спорт еджа-
пIэм и унафэщIыр Гугу Ислъамщ. 

БЭТОКЪУЭ  Албэч..

Совет Союзым и ЛIыхъужь
     Хьэбэч Умар

Демидов Александр и къулыкъущIэ

Хьэрычэт  зыщIэхэм
зыщIагъакъуэ

ТекIуэныгъэм и щIыхькIэ

Лъэпкъ  Iуэху

ХьэщIапIэ  ущыIэмэ,  къыпхуащI  уи  унафэщ.
Лъэпкъ Iущыгъэ:

Зыгъэхьэзырар 
ЩХЬЭЩЭМЫЩI Изэщ.

Дунейм
щыхъыбархэр

Зеикъуэ и тхыдэ-
щэнхабзэ фэеплъхэр

IэщIагъэ яхуэхъунур къыхахыфын хуэдэу
ЩIэблэм - гулъытэ

Ди  щIыпIэхэр

Псалъэр зи Iэпэгъу

Теплъэ дахэ 
игъуэтащ

Илъэс мин бжыгъэ хъуауэ Iуащхьэмахуэ 
лъапэ къыщежьэ Бахъсэныжьыр Iэуэлъа-
уэу йожэхри, пхрож Зеикъуэ. Абы лъан-
дэрэ псым и Iэгъуэблагъэм зихъуэж зэпыту 
къокIуэкI. Мы псыр псалъэу щытатэмэ, 
 къекIуэкIа псом IуэрыIуатэ и закъуэ мы-
хъуу, щIэныгъэ и лъэныкъуэкIэ куэдым 
щыхьэт техъуэфыну къыщIэкIынт. Дауи, 
мыбы гъэщIэгъуэну дэлъар мымащIэ, 
илъэс мин бжыгъэ хъуауэ цIыхухэр щи-
сакIэ мы щIыналъэм.

ЗЕИКЪУЭ фIэщыгъэр къуажэцIэ зэры-
хъужрэ куэд щIакъым. Илъэсищэм щхьэдэха 
къудейщ. Абы ипэ къихуэу мы Iэхэлъахэм 
щызэбгрыпхъауэ бгыщхьэм исащ Думэны-
къуейр, Хьэмгъурокъуейр, Къэзано къуейр, 
Бжьахъуэкъуейр, Борейр, Хьэтыкъуейр, 
Пщы цIыкIуейр. Ахэр псори ХьэтIохъущо-
къуэп щым и жылэт. Бгылъэ защIэкIэ ущы-
зекIуэ мэхъу мы щIыпIэм, псынэр щыгъу-
нэжщ.  Къуажэзэхуэхус нэужьым, бгылъэм 
къра гъэкI ри, псыхъуэм дагъэтIысхьащ цIыху-
хэр. Зейр гъунэжу къыщыкI къуэхэм язым и 
цIэр - Зеикъуэр, жылэцIэу иратыжащ абыхэм. 

Зэпымыууэ мы Iэхэлъахэм цIыху сыт щы-
гъуи зэрисам и щыхьэт нэсщ къуажэм узэры-
дэкIыу шытх ирикIуэм ижьырабгъукIэ къытет 
Иныжьыкхъэр. Апхуэдэущ ар къуажэдэсхэм 
зэрацIыхур. Ауэ археологхэм «Зеикъуэ 
ещанэ» жаIэ къуажэм и щIы кIапэ илъ кхъэ-
халъэхэм я бжыгъэм теухуауэ. 2014 гъэ лъан-
дэрэ археолог гуп щолажьэ Иныжьыкхъэм – 
ТхыдэмкIэ Москва дэт къэрал музейм и лэ-
жьакIуэхэмрэ ди Гуманитар къэхутэныгъэ-
хэмкIэ Къэбэрдей-Балъкъэр институтым и 
лэжьакIуэхэмрэ зэщIыгъуу. Нобэр къыздэс-
ми ядж. Зэраджам теухуауи наIуэ къащIащ 
мы кхъэхалъэм илъэс 2700-рэ зэриныбжьыр, 
а лъэхъэнэм къриубыдэуи мыбдеж щэнхабзэ 
зэхуэмыдэхэр зэрыщызэблэкIар.

Ахэр 1954 гъэм утыку къизыхьауэ щытар               
ди институтым щылэжьа грек щIалэщ - Акри-
тас Пан. «200-м нэс кхъэуэ итщ мы щIыпIэм. 
Ауэ, ди жагъуэ зэрыхъунщи, зэрыщыту 
 яхъу н щIащ» - жиIэри, и къэхутэныгъэхэм три-
ха сурэтхэр щыхьэту къигъэувауэ щытащ абы. 

Куэд щIауэ яхъунщIэ кхъэхалъэщ мыр, 
къы зэрыщIэкIымкIэ. Нобэр къыздэсми яхуэ-
мыух! ЛъапIэу ибгъэкI хъун гуэр къалъыхъуэ 
хъунщIакIуэхэм. Уасэ гуэр зимыIэхэм зыкIи 
елIалIэркъым. Псалъэ папщIэ, къупщ хьэ-
хэм…

Археологхэм къатIэщI псори ядж. Яджа 
нэужьи къупщхьэхэр зэгъэзэхуэжауэ къызды-
щIахам щыщIалъхьэж. ЦIыху хьэдэ къуп-
щхьэм къыдэкIуэу, языныкъуэ кхъэлэ гъунэ-
хэм я ихьэпIэм деж шы къупщхьэхэри къы-
щагъуэт. ИхьэпIэм мывэ Iуагъэувар къы зэ-
рыIуахыу, япэу шыр, адэкIэ ар зеяр, хьэп шып 
зэмылIыужьыгъуэхэри и гъусэу щIалъ хьэрт. 

Археологхэм къатIэщIа хьэпшыпхэр 
ТхыдэмкIэ Москва дэт къэрал музейм и хъу-
мапIэм яшащ. Эрмитажым ирагъэхьаи щы-
Iэщ. Домбеякъым, гъущIым, ятIагъуэ гъэ-
жьам къыхэщIыкIа хьэпшыпщ нэхъыбэу къы-
щIахар. Ауэ дыщэми обсидиан мывэми 
къыхэщIыкIа къыщагъуэтаи щыIэщ. ЩIым 
нэхъ щIэкIуэдар гъущIырщ: фIэIурышэр 
зэрылъэIэсу мэлъалъэ. Нэхъ къызэтенэр – 
ятIагъуэ гъэжьам къыхэщIыкIахэрщ.

Пшахъуалъэщ Иныжьыкхъэ щыгур. Шытх 
екIуэкIыр зэрыщыту апхуэдэщ. Къапщтэмэ, 
археологхэм я закъуэ мыхъуу геологхэми, па-
леонтологхэми, орнитологхэми гъэщIэгъуэн 
ящыхъун щIыпIэщ мыр. Хуабжьу жьы щызо-
пщэ мыбдей, ауэ абы щхьэкIэ къэмынэу, 
Иныжьыкхъэм и сэмэгурабгъу лъэныкъуэр 
бзу гъуэлъхьапIэщ. Пшахъуалъэм къыхаIу-
щIыкIа абгъуэхэр щыхупIэ задэм кIэрытщ. 

Гухэхъуэщ щыгум уитыныр. Дунейри ма-
мырщ. Ауэ апхуэдэу сыт щыгъуи щытакъым 
мыбдеж, археологхэм зэрыжаIэмкIэ. Ины-
жьыкхъэ щыгум и нэзым и щIыкIэр абы и 
щыхьэтщ. ЗэрыIэрыщIри гурыIуэгъуэ дыдэщ. 
Кобан культурэр къэзыгъэщIа лъэпкъхэм яIа 
псэукIэм и щыхьэт нэсщ мы щIыпIэм и 
щIыкIэр. Лъэпкъ Iэпхъуэшапхъуэтэкъым 
а хэр. ПсэупIэу къыхахри езы щIыуэпсым 
быда пIэ папщIэу ищIа щIыпIэт, екIуэлIапIэ 
имыIэу. Пэнтх дыдэм и закъуэтэкъым я 
тIысы пIэри… Абы къыпылъ щIы кIапэри псэу-
пIэт. Я лIахэри гъунэгъуу щIалъхьэжт. 

Бахъсэнрэ Гундэлэнрэ я зэхэлъэдапIэм и 
Iэгъуэблагъэм къилъ щIым, Сыжажэхэ я 
чэтыжькIэ зэджэм, мыхьэнэшхуэ иIэщ. 
Тхыдэ и лъэныкъуэкIэ гъэщIэгъуэн пщыхъун 
куэд илъщ мыбдежи. Иныжьыкхъэ щыгум 
укъиту укъеплъыхмэ, уолъагъу Iуащхьэ бын - 

ди япэ итахэм я зэгъэжыпIэр. Иныжьыкхъэм 
елъытауэ, мыхэр фIыуэ нэхъ кIасэщ. Я бжы-
гъэкIи куэд дыдэ мэхъу, Iуащхьэр зыхузэтра-
тхъуам елъытауи я инагъкIэ зэщхьэщокI. 

Ноби Iуащхьэхэр хуэм-хуэмурэ Iуах, ямыдж 
щIыкIэ. И щхьэм телъ мывэхэр къытрадзри, 
щIым щыщ ящIыж. А щIыпIэм илъ мывэхэр 
абы и щыхьэтщ. НэхъапэIуэкIэ мин бжыгъэ 
хъууэ щытауэ ятхыж мыхэр. Къыхэгъэщып-
хъэщи, Iуащхьэхэр я лъагагъ теухуауэ зэхуэ-
мыдэ щхьэкIэ, я щIыкIэр зэщхьщ. 

Iуащхьэ быным е ЦIэимыIуэ IуащхьэкIэ зэ-
джэ хэм къадэкIуэу, Бахъсэныжьрэ Гундэ-
лэнрэ я зэхэлъэдапIэ Iэгъуэблагъэм итщ сы-
нитI, уауэ зыи щылъщ, щIым хокIуэдэжри. Зы 
зэман иджыри зыгуэрхэр зэритар нэры-
лъагъущ щIым пIэ къинамкIэ. Абы щыхьэт то-
хъуэ Урысейм къулыкъу щызыщIа нэмыцэ 
щIэныгъэлI Паллас Пётр итхыжахэр. Абы 
къыхигъэщат кхъузанэкхъэ щIыныр адыгэ-
хэм я хабзэу зэрыщымытар, ауэ абы щIэлъхэр 
зэры адыгэр. Кхъащхьэ сынхэр ибжакъым, 
куэд зэрыхъур къыхигъэща мыхъумэ. Зи 
блынджабэхэр хуабжьу Iув чэщанэхэр зэри-
тари етх, лъэбакъуэ 20-м я кум дэлъу. ЩIы-
хьэпIэр щхьэгъубжэ папщIэу къищIы кIат, 
щхьэгъубжащхьэр плъыжьу иIэжауэ. Зэман 
зэримы Iам къыхэкIыуи я сурэтхэр ищIакъым. 
ИужькIэ Урысейм щылэжьа нэмыцэ сурэ-
тыщI Гейслер Кристиан ХьэтIохъущокъуэхэ я 
кхъэжьым (Пщыжьыкхъэуи йоджэ) и сурэт 
ищIыжащ. Илъэс 70 дэкIри - 1867 гъэм - ар-
хеолог Нарышкин Николай илъэгъуа псори 
щитхыжыгъа лэжьыгъэм къыщыхигъэщащ 
мы щIыпIэм кхъащхьэ сын куэд зэритар, зи 
щхьэгъубжэхэр къаблэмэмкIэ гъэза чэ-
щанэхэри щIы гъуу. Абыхэм я щхьэкIэ хьэ-
рыпыбзэкIэ тетхауэ тетащ XVIII лIэщIыгъуэм 
икухэм зэращIар. Я бжыгъэкIи тIощIым но б-
лагъэ, сынхэр хэмытыххэу. Археологие и лIэ-
ныкъуэкIэ зыри гъэщIэгъуэнагъ зэрыхимы-
лъагъуэм къыхэ кIыу, сурэт трихын хуейуи 
 къилъытэхакъым. Илъэс 20 дэкIри, архелог 
Долбежев Василий тригъэзащ а щIыпIэм. 
КъуапиплI чэщанэм хьэрып гъэ бжыгъэм те-
щIыхьауэ тетащ 1122 гъэм зэращIар. Ар ди 
нобэрей илъэс къэбжыкIэкIэ 1710 гъэм хуокIуэ. 
А гъэ дыдэм ящIауэ, ауэ ныкъуэкъутэу иджыри 
чэщанэ зыбжанэ щытащ. Абыхэм язым 1211 
гъэр къытощ – ди нобэрей илъэс къэбжыкIэм-
кIэ - 1796 гъэ. Дэтхэнэ чэщанэми тедзауэ тетащ 
хьэрыпыб зэ кIэ тхыгъэ гуэр, зэхэпхыжынкIэ 
 Iэмал имы Iэу.

1928 гъэм Зеикъуэ къагъэкIуэгъауэ щыта 
археолог Ермоленкэ М. И. - чэщанэхэм къри-
хьэлIэжакъым. ХьэрыпыбзэкIэ зыгуэрхэр зы-
тетха кхъащхьэ сынхэм фIэкIа а зэманым мы 
щIыпIэм къинэжаIатэкъым.

Ди щIы кIапэ къихьа археологыу хъуам 
«мобдей мор щытщ, мыбдей мыр щыIэщ» - 
жаIэу, ялъагъур ятхыжа мыхъумэ, сыт и 
щхьэусыгъуэми, еувалIэу нэсу яджа щIагъуэ 
щыIэкъым. Яджын хуейуэ апхуэдэ къалэн я 
пщэ къыщыдэхуари блэкIа лIэщIыгъуэм и 
пэщIэдзэхэрщ – профессор Миллер я пашэу, 
Бытырбыху ЩIэныгъэмкIэ и академием и 
лэжьакIуэ зыбжанэ щыIащ ди республикэм. 
Апхуэдэу Анисимов Сергей 1929 гъэм тетхы-
хьыжащ ХьэтIохъущокъуэхэ я щIапIэжьым 
къинэжахэм. Абы иджыри и гугъу ещI но-
бэрей Гундэлэным и Iэгъуэблагъэм ита Къэ-
занокъуэ Жэбагъы и кхъащхьэ сыным, ар аб-
деж ирахыу Налшык зэрахьам. Ноби «Псэ 
жыг» фэеплъым ибгъукIэ къыщытщ Къэза-
нокъуэ Жэбагъырэ абы и щхьэгъусэмрэ я 
кхъащхьэ сынхэр. Сыным тетщ: «Мыр зейр 
дунейм ехыжа Хьэжы Жэбагъы Къэзано-
къуэщ. Алыхьым и нэфIыр тIуми къащыхуэ. 
ФатIихьэм тIуми факъыхуеджэ. 1163 гъэ». 
Нобэ дызытет гъэ къэбжыкIэмкIэ 1749 - 1750 
гъэхэм яку иту. Сыным ибгъукIэ Къэзанокъуэ 
Жэбагъы и лъэпкъ дамыгъэр тетщ. 

Сыныр къыздраша щIыпIэм зэреджэр 
Къэзанокъуейщ – Жэбагъы щыпсэуарщ. Ба-
хъсэнрэ Гундэлэнрэ я зэхэхуапIэм и сэмэгу-
рабгъуу къыщыт бгы хужьым и щхьэкIэ 
къыщыIэ щIыр хеубыдэ. 

Хъумэн хуейуэ Къэбэрдей-Балъкъэрым и 
щэнхабзэ щIэинхэм хабжэу Урысей Федера-
цэм и къэрал реестрым храгъэубыда фэ-
еплъхэм щыщщ археологие и лъэныкъуэкIэ 
зи гугъу тщIа псори. ГъэщIэгъуэнракъэ, гу 
зэры лъыфтащи, абы къигъэувыIи щыIэ-
къым. Зи гугъу тщIар ди блэкIар зэдыдджы-
жыну диIэхэм я зы IыхьэфIщ. Дымы хъумэмэ, 
дымыджмэ, абыхэм ящIыгъуу ди тхыдэм и 
Iыхьэ доху. 

ШУРДЫМ  Гуащэнэ. 

Пенсэм иджыри 
хэхъуэнущ

2024 гъэм жэпуэгъуэм и 1-м 
щегъэжьауэ дзэм къулыкъу щы-
зыщIахэм ират пенсэм проценти 
4,5-кIэ хэхъуэнущ. Апхуэдэ уна-
фэр къыщащтащ УФ-м и Къэрал 
Думэм. Абы къызэщIиубыдэ-
нущ цIыху мелуани 2,7-м щIигъу.

«ДЗЭМ къулыкъу щызыщIахэм 
ират пенсэм хэгъэхъуэныр  Уры- 
сей Федерацэм и Президен-                 
тым пщэрылъ къытщищIахэм 
ящыщ щ. 2022 гъэм апхуэдэ пен-
сионерхэм ират ахъшэм псори 
зэхэту процент 19,5-рэ хэхъуауэ 
щытащ, 2023 гъэм жэпуэгъуэм и 
1-м щегъэжьауэ иджыри процен-

НэхъыжьыфIым и щапхъэр фа-
щэ зыхуэхъу цIыхум хуэдэу нэхъ 
ехъулIа щыIэу къыщIэкIынкъым. 
Япэ итахэм фIэлIыкI яIамэ, я дуней 
тетыкIэрэ цIыху щIыкIэкIэ гъуазэ 
пщIы хъуну щытамэ, къакIэлъыкIуэ 
щIэблэхэм ахэр гъуэгугъэлъагъуэ 
яхуэхъуныр гъащIэм къигъэув 
Iуэху гъуэхэм ящыщщ. Ар фIы-
гъуэш хуэщ, сыту жыпIэмэ цIыху-
фIым и лъэужьыр зэпычкъым, 
 лъокIуатэ, и цIэр къытепщIыкIа 
щIэблэхэмкIэ уахътыншэ мэхъу, зи 
ужь ита Iуэху щхьэпэхэм къапы-
зыщэн, ипэкIэ зыгъэкIуэтэн ду-
нейм къытонэ.

«ХАБЗЭЖЬ хэкужь къранэркъым», 
– жа Iэ игъащIэми адыгэхэм. Абы 
къи  кIыр фIыуэ къагурыIуэрт зи 
адэжь жьэгур зыбгынэу хьэжрэту хы-
хьэжа къэбэрдей адыгэ унагъуэ мин-
хэм. Гугъуехь кIэншэхэм гуащIэма-
щIэ ящIами, щыщIэныгъэ мыухыж-
хэм яхьэжами, къызыхэкIам и хабзэ 
нэхъ дахэ дыдэхэр къазэрытещыным 
икIи къызэрыдалъагъуным хущIэ-
къурт псэуныгъэр щIыпIэщIэхэм 
щызэтезыублэж къэбэрдей хьэжрэт-
хэм. Дэнэ ахэр къыщыщIимыдзар: 
бгы лъэ хэм чызэхэблэ унэхэр щагъэу-
вырт, даущ зи цIэ здэщымыIэ къуэ-
нэфхэм бжэгъулъэр щыхатIэрт, зы 
псыхъуэм дэкIрэ адрей псыхъуэм 
дыхьамэ, лъабжьэщIэ гъэтIылъы-
ным хуеужьэрэкIырт, арщхьэкIэ псо-
ри пIалъэт, псори кIэщIт. Ауэ дэнэ 
щIы пIэ къыщымыхутами, адыгагъэр 
яхъу мэрт, гущIэгъу зыхагъэлът, 
 гу гъуе хьым лъэгущIэтын зрагъэ-
щIыр тэкъым. Хуитыныгъэмрэ хэку 
лъагъу ныгъэмрэ гуащIэу япкърытти, 
сыт хуэдэ гугъуехьри хъымпIар ямы-
щIу дагъахуэрт. Арагъэнущ тIуа щIэ-
дэс къэбэрдейхэм хьэжрэтхэм лъа-
пIэныгъэ щIратыр, «я хьэлу Iыхьэр 
бжьизкIэ нэхъыбэщ» жаIэу пщIэ 
щIыхуа щIыр. Апхуэдэу IэгъуэщIы-
гъуэр зи зэ хэзекIуэу щыта, иужькIэ 
иджырей Адыгэ Хэкум щетIысэхыжа-
хэм ящыщщ Быжхэ я унагъуэри. 
Куэшхьэблэ зыфIащыжа къуажэм 
Быжхэр щыунагъуэшхуэт, щыуна-
гъуэ дахэт. Лабэжь Iуфэр хэкущIэ 
зыхуэхъуа унагъуэм и цIэр нэхъри 
жыжьэ игъэIуат Хьэжрэт – лъэпкъым 
и нэгу щIэкIа зэхэзекIуэр гум ире-
мыхуж жыхуаIэу унагъуэм а цIэ 
хьэлэмэтыр зыфIаща щIалэ цIыкIум.

Хьэжрэт цIыху лъагэтэкъым, ауэ 
псоми къахэщырт. Iэгъуэблагъэм 
къи хьамэ, зэуэ гу къылъатэрт, апхуэ-
дизкIэ абы и псалъэрэ и ущиерэ къа-
лъыхъуэу губзыгъэти икIи набдзэгуб-
дзаплъэти. ЗэхэщIыкI лъагэ иIэт, 
куууэ  хэплъэрт, жыжьэ нэплъысырт. 
Егъэ леяуэ цIыху пэжт, захуащIэт, 
абыкIэ цIыхубэр къыдихьэхырт. 
Джаур  зауэжьым и архъуанэм ири-
хьа лъэпкъым къыхэнэжа мащIэм 
хуэсакъын зэрыхуейр зыдищIэжу, 
сыт хуэдэ чэнджэщ цIыхум яримы-
хьэлIэми, зым хуэщхьэпэу, адрейм 
щхьэкIуэ щыхъуу зэфIихыртэкъым 
Iуэхур, атIэ лъэныкъуитIри арэзы 
зытехъуэн унафэ къахуигъуэтыфырт. 
Тепщэу аратэкъым, ауэ и псалъэм 
къару иIэти, цIыхухэм я Iуэхур абы 
ирахьэлIэрт.

Нэхъыжьхэм я деж щызэхихыжа-
ми, езым и нэгу щIэкIами, щIэж 
бэлыхь иIэти, IуэрыIуатэшхуэ гукIэ 
зэрихьэрт. Абы нарт тхыдэжьрэ лIы-
хъужь хъыбарыжьу, уэрэдыжьрэ 
пшыналъэу IуэрыIуатэхутэхэм яри-
гъэтхыжам гъуни нэзи иIэкъым. 
Къардэн гъущI Зырамыку ири-
хьэлIащ а лIы фIым, икIи дапщэщи 

ДифI  догъэлъапIэ

игу фIыкIэ къигъэкIыжырт. А зы за-
къуэм фIэкIа хэмытами, Хьэжрэт и 
цIэр фIыкIэ къыщIраIуэн Iуэхутхьэб-
зэ лъэпкъым хуищIащ. «Хьэжрэт и 
жыIауэ» псалъэр нобэр къыздэсым 
лабэдэс къэ бэрдейхэм я адыгэбзэм 
хэтщ. Мис апхуэдэ лIыфIым, зи цIэр 
жылэм фIыкIэ яжьэдэлъ нэ-
хъыжьыфIым, и щIэблэщ дзэпщ, ге-
нерал-лейтенант Быж Айтэч, щIэны-
гъэ лэжьакIуэхэу Быж Алийрэ 
Зарэрэ, нэгъуэщIхэри.

Жыжьэ дыкъыщежьауэ жызыIэн 
щы Iэнщ, ауэ лъабжьэр зыхуэдэр 
умы щIэмэ, щхьэкIэр зищIысыр 
къыб гурыIуэнукъым. Мы тхыгъэ ма-
щIэр зытедухуэну бзылъхугъэм къе-
жьапIэ хуэхъуам кIэщIу ды щIы-
тепсэлъыхьар и щыпкъагъэм и убла-
пIэр нэхъыфIу къэдгъэлъэгъуэн 
щхьэ  кIэщ. Далэр псалъэкIэ мыхъуу 
IуэхукIэ зыгъэнщIщ филологие щIэ-
ныгъэхэмкIэ доктор, КъБКъУ-м и 
профессор, ЩIэныгъэхэмкIэ Ду-
нейпсо Адыгэ академием хэт, зи 
ныбжь дахэр мы махуэхэм зыгъэлъа-
пIэ Быж Зарэ Хьэжмурат и пхъур. Зэ 
ухуэзауэ, и псэлъэкIэ зэхэпхауэ, и 
гуп сысэкIэ ущIэдэIуауэ, етIуанэу 
къы умылъыхъуэнкIэ Iэмал имыIэу 
щIыкIэ дахэ зыхэлъ цIыху хьэлэмэтщ 
ар. Быж Зарэ псэлъэгъу е Iуэху щIэгъу 
зыхуэхъуам гу лъетэ абы пщэ рылъ 
зыщищIыж къалэныр нэсу зэфIимы-
хауэ етIысэх зэримыIэнур, къыщы-
гугъ щыIэу щытмэ, ар арэзы имыщIа-
уэ зэрымыувыIэнур. Зыпэрыт Iэна-
тIэм гурэ псэкIэ етащи, ар зылъагъу 
дэтхэнэми щапхъэ зэрытрихынум, 
«Зарэ и гъэсэнщ» къызэрыхужаIэ-
нум иужь итщ. ЦIыху щэныфIэм и ха-
бзэу, Быжым закъыхигъэщыну фIэ-
фIыщэкъым, апхуэдэу щыт пэтми, и 
гугъу щIэпщIын фIыщIагъэ куэд 
бгъэ дэлъщ.

ЩIэныгъэр егъэджэныгъэ Iэна-
тIэм зэрыщызэригъакIуэм, зэпымы-
чу къэхутэныгъэ лэжьыгъэхэр зэры-
ригъэкIуэкIым къыхэкIыу, зытеп сэ-
лъыхь Iуэхугъуэхэм увыIэгъуэ имыIэу 

лъагъуэщIэхэр хаш, гъэщIэгъуэнхэр 
сэтей къащI. АдыгэбзэкIэ дызэрып-
салъэм къищынэмыщIауэ, къэт-
псэлъым и щIыб дэлъым гу щылъыд-
мытэр нэхъыбэщ. Зарэ апхуэдэкъым 
– цIыхугъэм курых хуэхъу сыт хуэдэ 
псалъэми и лъапсэр къетIэщI, ар 
бзэм щIыхэтым, щэнхабзэм те-
гъэщIапIэ щIищIым я мыхьэнэр нэсу 
къыщIегъэщ. Ауэ, гъэщIэгъуэнра-
щи, «жысIар хьэкъщ» жиIэу зэуэ 
иукъуэдийркъым. Адыгэбзэм и псэ-
лъэкIэ зэмылIэужьыгъуэхэм лъэ кIы-
ныгъэшхуэ зэраIэр Зарэ фIы дыдэу 
игъэшэрыуэ къэбэрдеибзэмрэ кIэ-
мыргуеибзэмкIэ къищIащи, адрей 
диалектхэм яущэхункIэ хъунуми фIы 
дыдэу щыгъуазэщ. Абы къыхэкIыу, 
Зарэ цIыхухэм къахилъхьэ псалъэ-
макъ купщIафIэхэр уэршэрым Iэзэу 
щыхуишэ щыIэщ, къилъыхъуэр наIуэ 
къэзыщIыфын псэлъэкIэхэм тригъа-
щIэурэ. Арыххэуи, лъэпкъпсо мыхьэ-
нэ зиIэ лэжьыгъэ Зарэ бзэм дре-
гъэкIуэкI. Зи гугъу тщIыр бзэщIэны-
гъэм лингвокультурологиекIэ еджэу 
зыщызыужь унэтIыныгъэр адыгэб-
зэм и щапхъэхэмкIэ къызэриIэтырщ, 
ипэкIэ зэригъэкIуатэрщ.

ЕгъэджакIуэмрэ еджакIуэмрэ, 
гъэ сакIуэмрэ гъэсэнымрэ я зэхуакум 
дэлъ зэхущытыкIэхэр дзыхьымрэ зэ-
хуэдэныгъэмрэ тещIыхьауэ щымыт-
мэ, ябгъэдэплъхьэ щIэныгъэм бжьиз 
зэримыкIунур хьэкъыу зыпхыкIахэм 
ящыщщ Зарэ. Апхуэдэу жыдэзы-
гъэIэ щхьэусыгъуэ щыIэщ. Быжым 
ири гъэджахэм дащыщщ. Абы и 
дерс хэр зытеухуа теорием нэхърэ, ар 
зытещIыхьа щапхъэхэм гулъытэ нэ-
хъыбэ щагъуэту гъэпсат. Быжым и 
дерсхэм япэу кърихьэлIэм ар езы-
гъэкIуэкIыр занщIэу къимылъагъун-
кIи хъунут. Урысыбзэм и синтаксис-
рат дызыхуригъаджэри, щапхъэ 
бжы гъэншэхэмкIэ зы Iуэхугъуэм те-
плъэгъуэ зэмылIэужьыгъуэхэр зэри-
Iэнур езы иригъаджэхэм къари-
гъэхутэрт, зэдыщIэкIыу тригъэп-
сэлъыхьырт. «Джэд нэхърэ джэдыкIэ 
нэхъ Iущщ, жыхуаIэращи, фызы-
хыхьэну сабийхэм фызыпэмыплъа 
упщIэ куэд дыдэ къыватынущ. Ауэ 
абы фыхуэхьэзырын хуейщ; тхы-
лъым щывмыгъуэтын гуэр фрихьэ-
лIэн кIэ хъунущи, щапхъэкIэ упщIэхэм 
жэуап ефтыфу фемысэу хъу ну-
къым», – жиIэрт Быжым. Уэзджынэр 
къеуами, зыми зэхимыхыу Быжым и 
дерсхэр напIэдэхьеигъуэу кIуэрт, 
узыIэпызышэт, зэбгъэгъуэтыну Iэ-
щIа гъэм хуэIэижь узэрыхъунумкIэ 
фIэщхъуныгъэ къыпхилъ хьэрт. Езы 
Зарэ и гуапагъым, щIа лэгъуа лэм 
емыпэгэкIыу зэрыпсалъэм, н ыб-
жьыщIэм и гупсысэр зэ рымып цIы-
щами, ар къэзыIуэтам зыхимыщIэу 
зэрызэригъэзэхуэжым псо ри къыди-
хьэхырт.

Къуажэ зэхуэмыдэхэм къикIа, 
цIыху щIыкIэ зэщымыщхэр зыхэлъ 
щIалэгъуалэр Зарэ къызэрыдихьэ-
хыфым гъэщIэгъуэн хэлъкъым. 
 КъБКъУ-м тхыдэмрэ филологиемкIэ 
и къудамэр 1976 гъэм къиуха нэужь, 
ар илъэсипщI хуэдизкIэ Налшык къа-
лэм дэт, Егъэджа кIуэхэм я IэщIа-
гъэм щыхагъахъуэ институтым мето-

дисту щылэжьащ, егъэджакIуэ Iэна-
тIэми пэрытащ. ФIы дыдэу хищIы-
кIырт щIэныгъэм и Iуэхугъуэ 
зэIу мыбз хэр егъэджэныгъэм зэры-
хэплъ хьэфынум икIи зэ ребгъэ джы-
фынум. Урысыбзэм и синтаксисым 
мыбзаджэу хэзыщIыкI цIыхубз цIы-
кIум и лэжьэкIэм куэд дыди дэ-
мыкIыу гу къылъатащ, егъэджакIу-
хэм гъуэгу къазэрыхуи гъуэтыфым 
икIи зэриунэтIыфым, ныбжьыщIэхэ-
ми хъарзынэу зэрахэзагъэм, и щIэ-
ныгъэ еплъыкIэми зэ рызиузэщIым 
къыхэкIыу, КъБКъУ-м урысыбзэмрэ 
бзэщIэныгъэмкIэ и кафедрэм ира-
гъэблэгъащ. Илъэс бжы гъэм къриу-
быдэу и диссертацитI ри дунейм 
 къы техьащ, иригъэкIуэкI щIэныгъэ 
лэжьыгъэми щIэупщIэ игъуэ тащ. 
Псом хуэмыдэу щIэныгъэ дунейм 
хьэлэмэт къащыхъуащ 1999 гъэм 
Зарэ пхигъэкIа доктор диссертацэр, 
«Адыгэхэм дунейр зэралъагъу бзэр» 
зыфIища лэжьыгъэшхуэр.

Иджыри къыздэсым къэхутэны-
гъэхэр зращIэкIыу щытар адыгэбзэм 
и кIуэцIкIэ щызекIуэ бзэхабзэ Iуэху-
гъуэхэрамэ, Зарэ утыку кърилъхьа 
лэжьыгъэм бзэр щэнхабзэм и къэ-
гъэщIакIуэу зэрыщытыр, зым ад-
рейм ижь щIихукIэрэ лъэпкъ дуней 
лъагъукIэр къызэрахутэр къигъэлъэ-
гъуащ. Доктор диссертацэр зэры щы-
ту адыгэбзэм тегъэпсыхьащ, «псэ», 
«гу», «напэ», «укIытэ», «мардэ», 
«цIы ху», «пэж», «екIу», «насып» жы-
хуэтIэ псалъэхэм, нэгъуэщIхэм къа-
Iуатэм тещIыхьащ. Быжым и 
 IэдакъэщIэкIым мыхьэнэ щиIэр 
адыгэб зэм  и закъуэкъым, ар гъуэгу-
гъэлъагъуэ яхуэхъуащ гъунэгъу къэ -
рэ шей-балъкъэрыбзэми, нэгъуеиб-
зэми, осетиныбзэми, дагъыстанб-
зэхэми апхуэдэ лэжьыгъэхэр ще-
гъэкIуэкIыным. ЩIэныгъэм гъунэщIэ 
изылъа Быж Зарэ адыгэ хэгъэгухэм я 
мызакъуэу, Кавказ Ищхъэрэми цIэ-
рыIуэ щыхъуащ, лъытэныгъэшхуэ 
щигъуэтащ. Зарэ и диссертацэм 
щIэныгъэм и Iуэхугъуэ куэд къы-
зэщIиубыдащ: и IэмалхэмкIэ лажьэ 
бзэм лъэпкъ гупсысэкIэм и щхьэхуэ-
ныгъэхэр къагъэнэхуащ, щэн хабзэр 
зэриунэтI щIыкIэр яубзыхуащ, ар 
 лъагъуэбэу зэрызэкIэ щIэкIыр зэры-
нахуэм хуэмыдэу, куууэ зэрехри къа-
гъэнэIуащ. Зарэ иригъэкIуэкI лэжьы-
гъэшхуэм нэгъуэщI зы хьэкъи сэтей 
къищIащ: сыт хуэдэ бзэми и щIыб 
къыдэтыр цIыхущ. Абы зыхищIэмрэ 
илъагъумрэщ, и еплъы кIэмрэ Iуэху 
бгъэдыхьэкIэмрэщ зытет дунейр 
щIэщыгъуэу, зыми емыщ хьу зы-
гъэпсыр. А псор зэрыпсалъэ бзэм 
хэлъ телъыджэхэращ бзэщIэ ныгъэм 
и уасэр къэзыIэтыр. Еши щхьэхи 
имыщIэу Быжыр зыпэрыт Iуэхум и 
гъэсэнхэм къызэрыдаIыгъари узэ-
рыгушхуэ хъунщ. Зари и унафэм 
щIэту кандидат диссертацэу 10 ят-
хащ.

ЦIыхухэр я фэкIэ зэрызэмыщхьым 
хуэдэу, я гъуэгуанэкIи зэтехуэркъым. 
Уегупсыс зэрыхъунумкIэ, и гура-
щэхэм ерыщу хуэкIуэрэ зытехьа лъа-
гъуэм темыплъэкъукIыу кIуэм и гъуэ-
гур кIыхьщ икIи зэмыфэгъущ – абы 
удимыхьэхынкIэ Iэмал иIэкъым. Быж 
Зарэ апхуэдэ гъуэгу тету къытщохъу-
ри, и къарур илъу, и лъэр щIэкIыу, и 
хъуэпсапIэхэм ялъэIэсрэ и ехъу-
лIэныгъэхэм лъэпкъыр лъагэу яIэту 
иджыри дяпэ узыншэу куэдрэ итыну 
дохъуэхъу!

ТАБЫЩ Мурат,
«Адыгэ псалъэ» газетым и

щIэныгъэ обозреватель.

IэщIагъэм щыхурагъаджэ «Билет 
в будущее» федеральнэ проектыр 
фокIадэм и пэм щегъэжьауэ що-
кIуэкI ди къэралым. Махуэку къэс 
6-11-нэ клас схэм щIэс ныбжьы-
щIэхэм зы жыпхъэм иту хузэпкърах 
щыIэ IэщIагъэхэр, абы хэм я щхьэ-
хуэныгъэхэр, апхуэдэуи цIы хум зри-
гъэгъуэт IэщIагъэмкIэ жылагъуэм 
увыпIэ хэха зэрыщигъуэтыр гура-
гъа Iуэ. Урысей Федерацэм Егъэ-
джэ ныгъэмкIэ и министерствэм 
ищIа унафэм ипкъ иткIэ, мы Iуэхур 
дерс нэужьхэм драгъэкIуэкIыу 
аращ ныбжьыщIэхэм. 

«РОССИЯ – мои горизонты» зыфIа-
ща махуэку дерсхэр сыхьэт 34-кIэ 
екIуэ кIынущ. АпщIондэху школа-
кIуэхэм къащIэнущ Урысейм экономи-
кэ, промыш ленность, мэкъумэш, 
иджы рей технологие, егъэджэныгъэ, 
спорт, нэгъуэщI лъэныкъуэхэмкIи зы-
Iэ ригъэхьа ехъулIэныгъэхэр, ар къы-
хуэзыхьа цIыху цIэ рыIуэхэр, ахэр 
зыпэрыт IэнатIэ гъэщIэгъуэнхэр. Шко-
лым щызэхамыхауэ ныбжьыщIэхэм 
япэу къащIэнущ ехъулIэныгъэхэр зы-
хуэ дэр, ди къэралыр пашэ щыхъуа 
унэтIыныгъэхэр, ап хуэдэуи езыхэр 
дэзыхьэх IэнатIэр ягъэу нэхуну Iэмал 
яIэнущ. Нобэ дызыхэпсэукI зэманыр 
къапщтэмэ, фейдэ нэхъыбэ къызы-
пэкIуэ IэщIагъэхэр, дяпэкIэ нэхъ зы-
зыу жьыну IэнатIэхэр зыхуэдэр ху-
зэпкъ рах цIыкIухэм. 

Проектыр зэхэзылъхьахэм зэрыхуа-
гъэфащэмкIэ, зы гъэ еджэгъуэм 
 къриубыдэу ныбжьыщIэр зыхуейр 
къы гу рыIуэнущ, IэщIагъэ зэмылIэу-
жьы гъуэ хэр ирагъэлъагъукIэрэ, гура-
гъа Iуэ кIэ рэ фIыуэ илъагъуу зыпэ-
рытын лэ жьыгъэм хуэкIуэнымкIэ сэ-
бэп хъунущ. 

«Иджырей лъэхъэнэм къытхуи-
гъэув къалэнхэр къэплъытэмэ, курыт 
еджапIэхэри экономикэ зыужьыны-
гъэм и зы Iыхьэу щытын хуейщ. Ар 
школа кIуэ хэр пасэу къыхахыну IэщIа-
гъэм домыгъэхьэхыу къохъулIэну-
къым. Школыр къыщаухкIэ, зыхуей 
лэжьыгъэм хуэ хьэзыру щытын хуейщ 
сабийр, абыкIэ щIэныгъэ нэхъыщхьэ 
зригъэгъуэту пэрыувэн хуэдэу. Аращ 
махуэку дерсхэр къыщIэдгупсысар. 
ЕгъэджакIуэ хэр, навигаторхэр, сабий-
хэм зэрадэлэ жьэну псори ди сайтым 
кърагъуэтэнущ. Нэхъыбэ къэзыщIэну 
хуей цIы кIухэри щылажьэ хъунущ 
абы», - жеIэ «Билет в будущее» феде-
ральнэ проектым и унафэщI Есин 
Иван. 

Зи гугъу тщIы Iуэхур «Егъэджэны-

гъэ» лъэпкъ проектым и «Сабийм и 
ехъулIэныгъэр» федеральнэ проек-
тым хохьэ. Къэрал псом хуэдэу, 
Къэбэрдей-Балъкъэрри хыхьащ мы 
Iуэхум икIи курыт еджапIэхэм махуэку 
къэс дерс хэха щокIуэкI. 

Къэбгъэлъагъуэмэ, ди республи-
кэм щыщу курыт еджапIэ 234-рэ про-
ектым хэтщ, ныбжьыщIэ мин 35-рэ 
дерсхэм щолажьэ. Школым щекIуэкI 
дерсхэм я мызакъуэу, ныбжьыщIэхэр 
IуэхущIапIэ зэмылIэужьыгъуэхэм зып-
лъыхьакIуэ яшэ (апхуэдэу 14-м зэгу-
ры Iуэныгъэ ира щIылIащ), IэщIагъэлI 
пашэхэм, цIэ рыIуэ хъуахэм хуагъазэ. 
Апхуэдэ щIыкIэкIэ хуагъэхьэзыр ба-
лигъ хъумэ, ирилэжьэну и псэм нэхъ 
фIэфIыр къыхихыфыным. 

НЭЩIЭПЫДЖЭ Замирэ. 

ти 10 худыщIагъуащ», - жиIащ 
 УФ-м и Къэрал Думэм и УнафэщI 
Володин Вячеслав.

Абы жиIащ Урысейм и шына-
гъуэншагъэр къызэзыгъэпэща-
хэм дэIэпыкъуэгъу яхуэхъуныр   
къэ рал къулыкъущIэ хэм я къалэн 
нэхъыщхьэу зэры щы тыр.

Я еплъыкIэр
наIуэкъым

Палестинэмрэ Израилымрэ 
яку къыдэхъуа зэныкъуэкъум 
адрей къэралхэм хуаIэ бгъэды-
хьэкIэр зэхуэдэкъым, языны-
къуэхэми иджыри я еплъыкIэр 
уты ку кърахьакъым. Япэу а Iуэ-
хур къызэрыщыхъуар жызы Iа-
хэм, зи телъхьэр къэзыгъэн э-
Iуахэм ящыщщ Тырку республи-
кэр.

«ТЫРКУР Евросоюзым и къап-

хъэным дихуэнукъым. Апхуэдиз 
цIыху зыхэкIуадэ зауэм цIыхугъэ 
гуэр хилъэгъуауэ пIэрэ а зэгухьэ-
ныгъэм? Ди жагъуэ зэрыхъунщи, 
иджыри къэс ЕС-м хэт къэ ралхэм 
ящыщ гуэрми и еплъыкIэр хуиту 
жиIэфакъым. ЗэкIэ зи псалъэ 
къэзыгъэIуар Франджым и прези-
дент Макрон Эммануэлщ. Дэ 
тфIэ гъэщIэгъуэнщ Германием и 
унафэщIхэм яубыдыну лъэны-
къуэр, иджыпстукIэ мы Iуэхум хуа-
Iэ щытыкIэр зэIумыбзщ. Европэм 
зэрыжиIэмкIэ, дунейпсо хабзэмрэ 
хуитыныгъэмрэ хэзыутэхэр къы-
зэтегъэувыIэныр къалэн нэхъыщ-
хьэщ. Ауэ иджыпсту дуней псор 
зыгъэгузавэ Iуэхугъуэм Евросою-
зымрэ Тыркумрэ хуаIэ бгъэ дыхьэ-
кIэхэр зэхуэдэкъым. ХАМАС-м и 
IуэхукIэ ЕС-мрэ Израилымрэ я 
гупсысэхэр зэтохуэ, дэ ди еплъы-
кIэр нэгъуэщIщ. ХАМАС-р дэ къы-

зэрытщыхъур Палестинэм ще-
кIуэкIа хэхыныгъэм щытекIуа по-
литикэ парт лъэщущ», - яжриIащ 
Тыркум и президентым журна-
листхэм.

ЩэкIуэгъуэм и 16,
махуэку

Зэхудэчыхыныгъэм и дуней-
псо махуэщ

Проект зыщIым и урысейпсо 
махуэщ

1921 гъэм Москва къыщызэIуа-
хащ литературо-художественнэ 
институт нэхъыщхьэр.

1943 гъэм Яхэгуауэ Михаил Со-
вет Союзым и ЛIыхъужь цIэр къы-
фIащащ.

1936 гъэм къалъхуащ физико-
математикэ щIэныгъэхэмкIэ док-
тор, КъБКъУ-м и профессор 
 Дыкъынэ Хьэсэнбий.

1943 гъэм къалъхуащ физико-

математикэ щIэныгъэхэмкIэ док-
тор, КъБКъУ-м и профессор 
 Щокъарэ Хьэсэнбий.

1957 гъэм къалъхуащ оперэ 
уэрэджыIакIуэ, УФ-мрэ КъБР-мрэ 
щIыхь зиIэ я артист Батыр Мухьэ-
дин.

Дунейм и щытыкIэнур
«pogoda.yandex.ru» сайтым зэри-
тымкIэ, Налшык уэшх къыщешхы-
нущ.  Хуабэр махуэм   градус 11 - 
14, жэщым градуси 7- 9 щыхъу-
нущ.

ЩэкIуэгъуэм и 17,
мэрем

Студентхэм я дунейпсо махуэщ
Сабий мылъхуэсхэм я дуней-

псо махуэщ

Географие хъыбарегъащIэ 
системэхэм я махуэщ

Урысейм щагъэлъапIэ уполно-
моченнэ участковэхэм я махуэр

1920 гъэм Бгырыс АССР-р 
къызэрагъэпэщащ.

1970 гъэм «Луна-17» автомати-
ческэ станцым Мазэм тригъэу-
ващ езыр-езыру зекIуэ «Луно-
ход-1» аппаратыр.

Дунейм и щытыкIэнур
«pogoda.yandex.ru» сайтым 

зэритымкIэ, Налшык уэшх къы-
щешхынущ.  Хуабэр махуэм   гра-
дуси 8, жэщым градуси 7 щыхъу-
нущ.

Налшык къыщагъэщIэ рэ щIэж гу-
лъытэншэу къэнауэ зэманкIэ щыта 
IуэхущIапIэ куэд.

IУЭХУ пыухыкIахэр щызэфIаха Со-
вет лъэхъэнэм яухуа унэу Iэ щIыб 
ящIыжахэм ноби къалащхьэм уащ-
рохьэлIэ. Ахэр, зэрыхабзэу, мылъку 
зыбгъэдэлъхэм ящэ хуж ри, зыхуей 
хуа гъазэ, иужькIэ езыхэм къагъэ-
сэбэпын хуэ дэу. Апхуэдэхэм нэ-
хъыбэу къы щызэIуах шхапIэхэр, сату 
щIапIэхэр, цIыхухэм Iуэхутхьэбзэ 
щыхуащIэ унэхэр…

Лермонтовымрэ Яхэгуауэмрэ я 
цIэхэр зезыхьэ уэрамхэм я кIэух 
зэхэкIыпIэм хуэзэу тет унэ зэтетымрэ 
абы и гупэм къит унэ инымрэ зэ-
маныфIкIэ нэщIу щытащ, щIыпIэ 
бгынэжам и фэр къытеуарэ, и хъуре-
ягъыр зыкIи имыгъэдахэу. Илъэс 
 кIуам унэ зэтетыр иджырей мар-
дэхэм тету къагъэщIэрэщIэжри, 
Iуэху щIапIэ куэд къыщызэIуахы -
жащ: телефон Iуэхутхьэбзэхэр ща-
щIэр,  шхапIэ, н. къ.

Мы зэманым апхуэдэу зэрагъэ пэ-
щыж абы и гупэкIэ къита унэшхуэр. 
Нэгум къызэры щIы хьэ жымкIэ, «Сне-
жинка» фIэщыгъэм щIэту зэгуэр аб-
дежым жьыщIапIэшхуэ щытащ, къа-
лэ псор екIуа лIэу. Унэр инщ, Iэ-
хуитлъэхуитщ, сыт хуэдэ IуэхущIапIэ 
къыщы зэIупхынуи къезэгъыу. Зи 
блынхэр хужьу зэгуэр щыта унэр, ад-
рейхэм къащхьэщыкIыу, нэгъабэ 
фIыцIабзэу зэрахьат, IуплъапIэр аб-
джыпс защIэкIэ къращIыкIри, уэз-
дыгъей лъагэшхуэхэр екIуэ кIыу и 
бжэIупэм щыхасэжат. Иджыб лагъэ 
унэм и блынхэр, архитектурэ гъэп-
сыкIэ гъэщIэгъуэныщэм тету, пкъы-
гъуэ хъарпщIэрхэмкIэ ягъэщIэрэ-
щIащ.

Уэрам зэхэкIыпIэм и адрыщI 
лъэныкъуэмкIи нэгъабэ лъандэрэ 
щолэжь къатитIу зэтет нэгъуэщI зы 
унэми. Абы и IуплъапIэр абджыпсщ, 
а уэздыгъей жыг ды дэхэр абдежми 
щыхасащ. Иджыпсту пэш кIуэцIхэм 
щIолэжьыхь. А ухуэныгъэхэр зэре-
кIуэкIым хуэ дэурэ уэрам зыкъэзы-
гъэшым асфальт щIэуэ тралъхьащ. 

КъагъэщIэрэщIэжа унэхэм къы-
щызэIуахащ шхапIэ, Iуэхутхьэбзэ 
зэмылIэужьыгъуэхэр цIы ху хэм щы-
хуащIэ IэнатIэхэр, дапIэ. Псом ящ-
хьэращи, нэщIу къэна унэхэр щызэ-
хэта утыкум теплъэ дахащэ  игъуэтащ.

ШЭРЭДЖ Дисэ. 



«Махуэкум»  и  къыдэкIыгъуэр
  зыгъэхьэзырар  ЧЭРИМ Марианнэщ. 

Лъабжьэмрэ 
щхьэкIэмрэ

Адиджэ псыежэхым и хъуреягъкIэ

Адэжь щIыналъэм 
и сурэтыщI

Пхэнжым  хуэIэижьхэр

ХьэрычэтыщIэ

Удзыр щIым къыхэзыш къарур телъыджэкъэ-тIэ? Я 
нэхъ гунэфри дихьэхынщ мыбыхэм я дахагъэм. Удз 
зыгъэкIыр езыр игукIэ, и псэкIэ дахэу щымытамэ, 
мып хуэдиз дахагъэ дунейм трихьэу псэуфын щы-
Iэнт?! Удз гъэгъахэр зыгъэкI куэд диIэщ Къэбэрдей-
Балъкъэрым. ФэдгъэцIыхуну дыхуейт Аушыджэр  
щыщ зы щIалэ. 

ГОЛЛАНДИЕМ къраш тюльпаным дуней псор зэри-
уфэбгъурэ куэд щIами, яфIэщIэщыгъуэу, яфIэфIу 
ягъэкI цIыхухэм, и лIэужьыгъуэ бжыгъэм хагъэхъуэным 
щIэ хъуэпсу. Уеблэмэ Къэбэрдей-Балъкъэрым цIыхубзу 
исым я махуэм яхурикъун тюльпан езы респуб ликэм 
егъэкIыж, нэгъуэщI щIыпIэ кърамышу. Аушыджэр 
 къудей унагъуэ 20-м щIигъу дэсщ, тюльпан къэгъэ-
кIыныр лэжьыгъэ яхуэхъуауэ. Псалъэм папщIэ, Хъар-
зынэхэ Мурат. Илъэс етхуанэ мэхъу ар Iуэху зэрищIри, 
фIыуэ хэгъуэ зауэ жыпIэфынущ. 

- Ди адэ-анэм ягъэкIыу щытащ нэхъапэми. Арати, сэ-
ри хуэмурэ сигу ирихьри, абы зестыжащ. Пэжщ, ди щIы-
налъэм и дуней щытыкIэм куэд елъытащи, узэрыхуейм 
хуэдэу пхуэгъэкIкъым. Хэпсам лъабжьэ щищIым деж, 
нэхъыбэ дыдэу градуси 9 иIыгъын хуейуэ аращ щIым. 
Ауэ, зэрыжысIащи, Iуэху тыншкъым ар, тюльпаным и 
 хэку дыдэмрэ ди щIыналъэмрэ я щIыуэпсыр зэры-
зэхуэмыдэм къыхэкIыу. 

- Сабий цIынэм хуэдэу укъыщхьэщымыкIыу къэ-
гъэкIын хуейщ-тIэ а зи гугъу пщIыр?!

- Пэжщ. Жэщи махуи пфIахь! 
- Мыр зыхэт щIыр сыт хуэдэ? 
- ЩIым и закъуэ хэпсэкIэ хъукъым. Пшахъуэ тIэкIуи хы-

богъэзэрыхь, щIыр нэхъ бэуэн, жьы нэхъ хыхьэн щхьэкIэ. 
Хэпса иужь температурэр ебгъэIыгъын хуейщ, иумы-
гъэIыгъмэ, лъабжьэ тэмэму ищIынукъым. Лъабжьэ 
имы щIмэ, езыр къэкIкъым. 

- Соплъри, щIым нэхърэ пшахъуэу хэлъыр нэхъыбэ 
къы сфIощI. Мы удз гъэгъар къыдэкIуейуэ, щхьэ 
 къищIу, гъэгъа тэмэм къыпыкIэн щхьэкIэ щIы-
гъэпшэр гуэрхэр хэплъхьэу къыщIэкIынщ?!

- Дауи, псы къуэдейкIэ зэфIэкIыркъым.  Щхьэ къи-
щIын, тхьэмпэхэр лалэ, и плъыфэр фагъуэ мыхъун 
щхьэкIэ зыгуэр иумыхьэлIэу хъурэ?! Сесащи, удзхэм зы-
гуэр къефыкIмэ, занщIэу гу лъызотэ. Ар Налшык со-
хьри, анализ изогъэщI. Анализым зыхуэныкъуэр къе-
гъэлъагъуэ: кальций, калий, хьэмэрэ фосфор?! Абы те-
ухуауэ щIыгъэпшэрхэмрэ хущхъуэхэмрэ изохьэлIэ, ар-
мыхъумэ, уигу къихьэху узыхуей дыдэр пхьырэ тепкIэмэ, 
зэрыщыту зэтегъуэжынущ. 

- Сыт хуэдэ узыфэхэр нэхъ хуэлъэ тюльпаным? 
- ХьэпIацIи йоуэ. Лъабжьэр щIэзышхыкIи щыIэщ, 

щхьэ кIэм пищIэм къищынэмыщIауэ. ЗиIуантIэу зызэIуи-
мыхыу, Iисраф мэхъу апхуэдэхэм деж: хьэпIацIэм 
жылэр ешх, и псыр щIефыкI. ХьэпIацIэ зэуагъащIэр 
къыпхуегъэлынущ, ауэ и чэзум къэплъагъун хуейщ ар. 
ГъэщIэгъуэнракъэ, а хьэпIацIэр пхуэгъэлIэнукъым. АтIэ, 
ар бгъашхэурэ уи тюльпаныр къебгъэлынуращ. Абы 
 къищынэмыщIауэ, псыIагъэ имыIыгъмэ, кунэф къы-
хокI. Ар дауэ жыпIэмэ, тхьэмпэр къэкIынущ, ауэ щхьэ 
 къищIынукъым. Е, и щхьэр къыщыдэжым деж, пат-
хьэлыкIам ещхьу къелIыхыжынущ.

- Си щхьэкIэ, цIыхубзхэм я махуэм мыбыхэм языхэз 
къысIэрыхьэмэ, нэхъыбэрэ зэрыщызгъэлъын Iуэху 
зесхуэнущ. Ар къызэхъулIэн щхьэкIэ сыт сщIэн  хуейр, 
Мурат?

- Псом япэ, ар зэлъытар тюльпаныр къызэрыра-
хьэлIэж щIыкIэрщ. КъищынэмыщIауэ, дыгъэ тепсэмэ, 
занщIэу зызэIуех тюльпаным. Ар куэдрэ щылъыжыну-
къым. Хэти нэхъ ину, дахэу къызэIукIауэ, зызэIуихауэ 
фIэфIщ. Ауэ, къызэIумыкIаращ нэхъ щылъынур. Дауэ 
мыхъуами, пэш хуабэм куэдрэ щыпIыгъыфынукъым. 
КъызэIукIар тхьэмахуэ, къызэIумыкIар тхьэмахуитIи 
щытыфынущ. Лъахъц щIэту зыщэ куэд щыIэщ, къызэры-
хачам хуэдэ дыдэу. Апхуэдэхэр хэпсэж хъунущ. Зы илъэс 
дэкIмэ, къыботIыж, уогъэгъущ, уогъэкъабзэри, етIуанэ 
илъэсым хыбосэж. Ар аргуэру къыботIыжри, мис 
итIанэщ жылэ щыхъур. Хуабэщым щIэтар щIыбым 
пхьыуэ зэрыхэпсэу, етIуанэ илъэсым къэгъэгъэнукъым. 
Тхьэмпэхэр къыдэкIынущ дахэ дыдэу. Ауэ щхьэ къищIы-
нукъым. Аращ илъэс къэс жылэ къэтщэхун хуей щIэ-
хъур. Зыхуей хуэзэ закъуэмэ, пIалъэ кIэщIкIэ къызэфIо-
увэ тюльпаныр. Хуабэщым щызыгъэкIхэм тюльпаным и 
зэфIэувэгъуэр цIыхубзхэм я махуэ лъапIэм ирыра-
гъэхьэлIэ. Жылэ хасар къикIыкIыу, къуэпсыр къыдэкIрэ, 
щхьэ пищIэжыным мазищ-мазиплIщ текIуадэр. Ауэ а 
мазэ бжыгъэм къриубыдэу цIыхухэм лэжьыгъэу ягъэ-
хъейр къэлъытэгъуейщ. УтеплъэкъукIынкIэ Iэмал 
имыIэу, уи нэIэ тегъэтыпхъэщ. Дахэ псоми хуэдэу, тюль-
панхэми загъэщIэгъуэн яфIэфIщ.

- Уи тюльпанхэм сыт хуэдэпс щIэбгъэлъадэр, Му-
рат? 

- Градуси 5 - 7 зи хуэбагъ псыщ нэхъ яфIэфIыр. Абы нэ-
хърэ нэхъ лъагэм псынщIэу зрегъэтIэпIыкI. КрантIым 
къидгъэжа псы къабзэр сыхьэт 24 - 48-кIэ щыдогъэтри, 
итIанэщ щыщIэткIэр. Ар вэгъзэгъщ. Ауэ крантIым къиб-
гъэжа къудейр занщIэу щIэпкIэмэ, удзыр мыкIыжу 
къызэтеувыIэнущ. ИтIанэ, и щхьэфэр гъущащ жыпIэу 
псы щIэпкIэ хъунукъым, и лъабжьэми уеплъын хуейщ. 
ЩIым IэпэкIэ ухоIэбэри, и лъабжьэр гъущарэ-мыгъу-
щарэ уоплъ япэщIыкIэ. 

- Къарууэ тебгъэкIуадэм пэкIуэжрэ къыщIэпх ахъ-
шэр?

- Хъарзынэу ахъшэфIи къыпокIуэ. Абы и закъуэ, уигу 
хэхъуэуи уогъэкI. Илъэс къэсыху щIэщыгъуэ гуэрхэр 
къыбощIэ, лIэужьыгъуэщIэхэри къыхохьэ. 

- Уи щIэныгъэр хэбгъэхъуэн мурадкIэ узэчэнджэщ 
щы Iэ?

- Уи закъуэкIэ упэлъэщынукъым, пэжу гу лъыптащ 
абы. Сэ нэхърэ нэхъыфIу хэзыщIыкI Iэджэ щыIэщ. Пса-
лъэм папщIэ, КIуэкIуэхэ Жаннэ IэкIуэлъакIуэ хуэхъуащ. 
Абы и деж сокIуэри сочэнджэщ. ЦIыхум хуабжьу сэбэп 
яхуохъу ар. ЩыщIэздзагъащIэм си благъэхэм, цIыху-
гъэхэм сеупщIырт е жылэр къызэзыщэм сечэнджэщырт. 
КъищынэмыщIауэ, иджыпсту псори интернетым илъ-
щи, нэхъ тынш хъуащ.

- Уэ езым бэзэрым щыпщэрэ, унагъуэм къакIуэурэ 
дашым къищынэмыщIа?

- СфIэфIщ бэзэрым сытетын. Уи гур хохъуэ а уэ езым 
бгъэкIам цIыхур къызэрыщIэупщIэр щыплъагъум деж. 

И лэжьыгъэм гурэ псэкIэ бгъэдэтыр занщIэу уи нэм 
къыфIонэ. Апхуэдэщ Мурати. И къэкIыгъэхэм зэреплъ 
къудейм къегъэлъагъуэ и Iэужьым и псэр зэригъэгу-
фIэр. 

Мурат зэрыжиIэмкIэ, къэкIыгъэхэм яфIэфIщ уепсэ-
лъэ ныр,  макъамэ дахэ къахуебгъэуэ ныр. Ар хуэIэзэщ 
тюльпан гъэкIыным, абы и закъуэкъым. «Тюльпанхэр 
икIмэ, помидорым иужь сихьэнущ», – жеIэ. 

ХЪУЭЖЭ Гуащэнэ.

Италием щыIэ Аппенин хытIыгуныкъуэм и 
ипщэкIэ, Альпы бгы гупым и лъапэм деж 
щылъщ нобэ зэдгъэцIыхуну щIыналъэр - нэ-
мыцэхэмрэ урымхэмрэ я зэхуэдэ хэкуу къа-
лытэ Трентэ-Альтэ-Адиджэ автономиер. Зы-
гуэркIэ ди лъэпкъым епхауэ пIэрэ а щIына-
лъэм кIуэцIрыж Адиджэ, языныкъуэхэм 
къы зэрапсэлъымкIэ, Адиге псыежэхым и 
цIэр? 

ИТАЛИЕМ кIыхьагъкIэ щыетIуанэ псыежэхщ 
Адиджэр. Шекспир и IэдакъэщIэкIхэмкIэ 
тцIыху, Ромеорэ Джульеттэрэ къыщыхъуа Ве-
ронэм кIуэцIрыж псышхуэщ. ЩIыналъэм и 
тхыдэм тепщIыхьмэ, а щIыпIэр ди эрэм ипэкIэ 
кельтхэм, е языныкъуэхэм зэрыжаIэмкIэ, эт-
рускхэм тIысыпIэ яхуэхъуауэ щытащ. Европэм 
щекIуэкIа зауэхэм и ужькIэ гъунапкъэхэр зэра-
хъуэжым елъытауэ, зэм Австрием, зэм Итали-
ем Iэрыхьэурэ, Япэ дунейпсо зауэм и ужькIэ  
иужьрейм къыхуэнэпащ псы ежэхым зыщиуб-
гъуа Трентэ-Альтэ-Адиджэр. 

 Мы псыежэхым щIыналъэр игъэщIэращIэ 
къудей мыхъуу, щIыпIэр псыкIи уэздыгъэ 
гъэсыныпхъэкIи къызэрегъэпэщ. Езыр Альпы 
къуршхэм къыщожьэри, Адриатикэ хым хо-
лъэдэж. Мыбдежым къалэшхуитIым я цIэхэр 
нэхъ къыщраIуэ: Трентэрэ Больцанэрэ. Трен-
тэр урым къалэщ, Больцанэ нэмыцэхэр щынэ-
хъыбэщ. ЩIыпIэм и цIэм къыхэщ «Трентинэ» 
цIэр латиныбзэм хуахь. «Альтэ Адиджэ» пса-
лъэ зэпхам «Адиджэ псыежэхым и ипщэ Iы-
хьэ» жиIэу къокI. 

Больцанэ къалэр ди эрэм ипэкIэ 63 гъэм 
щIыпIэр зыубыдауэ щыта урым император Ок-
тавиан Август и къуэм и цIэджэгъущ. А лъэ-
хъэнэм Больцанэ щIыпIэр иджыри псыпцIэт, 
ущыпсэу мыхъуну, ауэ гъунапкъэхэр нэхъ быдэ 
хъун папщIэ, къыкIэлъыкIуэу тепщэгъуэр зы-
Iэрыхьа Клавдий Нерон Адиджэ, Исаркэ 
псыежэххэм я Iуфэхэм Iус жылэр и унафэм 
щIигъэувэри, плъырыпIэ щиухуауэ щытащ 
 абдежым. 

Мы щIыпIэр зи дахагъым пасэрей лъэхъэ-
нэхэм щыщIэдзауэ, гъущI къызыхащIыкI пкъа-
хуэхэр къыщыщIах, абы и фIыгъэкIэ экономи-
кэми фIыуэ зеужь. ЩIымахуэр зэрыщIыIэм, 
къуршхэм уэс Iув зэрытелъым и фIыгъэкIэ, 
Трентэ-Альтэ-Адиджэр альпинистхэм я кIуа-
пIэщ. Езыр зэрыщыту бгылъэщ, псыхъуэ 
 щхъуантIэхэм, гуэлхэм, Iуащхьэ зэмыфэгъу-
хэм ягъэщIэращIэу. А псори туризмэм зиу-
жьынымкIэ щхьэпэ мэхъу. 

НэгъуэщI щIыпIэ узыщримыхьэлIэ жызум 
лIэужьыгъуэхэр щагъэкI мы щIыналъэм. Мы-
Iэрысэр, шагъырыр, былымылыр, гъэшыр 
щыкуэдщ. Мы щIыпIэращ щыхахыр «Гранэ па-
данэ», «Азиагэ» кхъуей лIэужьыгъуэхэр. 

Австрием, Италием, Германием зэпаубыду 
къекIуэкIа Альтэ-Адиджэ автономием нэмы-
цэхэри урымхэри хъарзынэу щызозэгъ, уеб-
лэмэ щэнхабзэрэ пщэфIэкIэ IэзагъкIэ зэхъуа-
жэу, щIыуэпс къызэрымыкIуэр зэгъусэу яхъу-
мэу. ЦIыхубэм я процент 66-р урымыбзэкIэ 
мэпсалъэ, процент 33-м нэмыцэбзэр нэхъ 
къащ тэ, проценти 4 хуэдизыр нэгъуэщIыбзэкIэ 
мэпсалъэ. БзэкIэ зэтемыхуэ щхьэкIэ, нэ мы-
цэхэри урымхэри я динкIэ чыристан католикщ. 
2011 гъэм екIуэкIа къыхэтхыкIым тепщIыхь мэ, 
мыбдежым щыпсэу цIыху бжыгъэр зы ме-
луаным щIегъу. 

 Мы щIыпIэр Италием нэхъ щызекIуэгъуей-
хэм хеубыдэ, ауэ зэрыдахэм къыхэкIыу, шынэм 
куэд къигъэувыIэркъым. ЩIыналъэм епха 
IуэрыIуатэми цIыхугур абы ирешалIэ. Абыхэм 
язщ Контуринэ хъыджэбзым и хъыбарыр. 

 Контуринэ зи цIэ пщащэр и мылъхуанэм 
ипIырт, езым и пхъуитIыр и гъусэу. Ауэ хъы-

джэбз зеиншэр и шыпхъуитIым нэхърэ нэхъ 
дахэт, абыхэм IущагъкIи ятекIуэрт. Контуринэ 
лъыхъухэр къыхузэпещэрти, езым ипхъухэр 
нэхъ пасэу иригъэшэн щхьэкIэ, и мылъхуанэм 
унафэ къыхуищIащ бзагуэрэ делэу фэ зытри-
гъэуэну, езыми апхуэдэ хъыбар игъэIуащ. Ар 
сэбэп щымыхъум, анэнэпIэсым Контуринэ 
бгыщ хьэм тет чэщанэм щIиубыдащ. Хъыджэб-
зым иджыри къелыну Iэмал иIэт, илъэсиблым 
и кIуэцIкIэ зыгуэрым фIыуэ къилъагъуу иша-
мэ. Ауэ хэтыт зигу къэкIынур пщащэ тхьэIу-
худыр бгыщхьэм тет чэщанэм щIэсу? Арати, 
Контуринэ цIыкIур апхуэдэу гущIэгъуншэу 
 къурш кIуэцIым икIуэдэжащ. Арагъэнщ бгым 
ихьэ псоми хъыджэбзым и макъ дахэр зэхахыу 
къащIыфIэщIыр. 

Трентинэ-Альтэ-Адиджэ деж щызэхэт 
 къуршхэм «доломит» жыхуаIэ мывэ лIэужьы-
гъуэ защIэу зэтелъ гуэр яхэтщ, «бгы фэншэкIэ» 
еджэу. Абы и хъуреягъкIэ щекIуэкIа хуэдэу зэ-
халъхьа хъыбархэм пасэрей лъэпкъыжьхэр 
псори зыгуэркIэ зэщхьу зэрыщытам ухуешэ. 
Зи пIалъэ иджыри фIыуэ имыгъэунэхуа щIы-
уэпсым, Уафэмрэ ЩIылъэмрэ щилъагъу къа-
ру мыцIыхухэм апхуэдэурэ къыщIэкIынщ 
 цIы хур зэресар. Дэ Iэдииху и Iэблэм нэху идзу 
зэ рыщытам шэч къытетхьэркъым. Урым псы-
сэм къыхэщыж Мазэ къыщхьэщих нурыр ап-
хуэдизкIэ инти, и псэлъыхъум дэкIуэну арэзы 
хъуа пэтми, пащтыхьыкъуэр къыбгъэ-
дыхьэфыртэкъым. 

Къуршым ис пащтыхьым и къуэрат Мазэр 
зэгуэкIуар. НыбжьыщIэхэм я гухэлъ зэтехуэри, 
я хьэгъуэлIыгъуэри дахат, ауэ хъыджэбзым и 
нурым щIалэр имылыпщIын, и нэр нэхум щIи-
мысыкIын папщIэ, зэпэIэщIэу псэухэрт. Мэз 
кIыфIхэмрэ бгы фIыцIэ шынагъуэхэмрэ зигу 
кърамыгъэхьэ Мазэми зэризакъуэр къехьэ-
лъэкIырт, и насыпым гузэгъэгъуэ къримыту. 
Арати, а къуршым гномхэр щыпсэууэ къы-
щIокI, дэ испыкIэ дызэджэ цIыху лъэпкъы-
гъуэм зыгуэркIэ ещхьу, нэщыпхъуэзехьэ къару 
ябгъэдэлъу. Уасэ папщIэу, гномхэм пащтыхьы-
къуэм паубыдащ сытым дежи зрагъэгъусэну. 
Ар идэрэ и псалъэм тетыжмэ, Мазэмрэ езым-
рэ зэгъусэ ящIыну къагъэгугъащ. ЩIалэр 
зыхуеиххэр арати, гномхэм Мазэм и нэхур зэ-
хуахьэсри, абыкIэ бгы фIыцIэхэр ираIащ. ЩIа-
лэм и нэхэм иджы нысащIэм къыхуэна нэхур 
яхуэшэчынути, щауэмрэ пщащэмрэ зы защIы-
ну Iэмал ягъуэтащ. Къурш фIыцIэ шынагъуэ-
хэм абы лъандэрэ «бгы фэншэкIэ» йоджэ. 

Тхыдэм и щыхьэт гъэщIэгъуэну Трентинэ 
къы щагъуэтыжащ хьэдэмыфхэр (мумиехэр), 
гъущI щагъэткIу хьэкухэр, нэгъуэщIыпIэ ща-
мылъэгъуа ухуэныгъэ къызэрымыкIуэхэр. А 
псом къегъэлъагъуэ мыбдежым цIыхур ижь-
ижьыж лъандэрэ зэрыщыпсэуар. Рим къэра-
лыгъуэм ипэжкIэ, IV лIэщIыгъуэм щыхатIащ 
мыбдежым япэ бжэгъур. Урымхэм зи бзэри зи 
щэнхабзэри зрапх «раэти» этруск лъэпкъыр я 
лъабжьэу къалъытэ Трентинэ щыщхэм. 

Урым империер лъэлъэжа нэужь, мы щIына-
лъэр бийхэр зэбгъэрыкIуэ гъунапкъэу щытти, 
япэу бавар лъэпкъым яубыдащ. Абыхэм къа-
техъукIыжа нэмыцэхэрщ Больцанэ щыпсэур. 

 А псори щIызэдгъэщIар «Адиджэ» фIэщы-
гъэр зыгуэркIэ ди лъэпкъым епхауэ пIэрэ жы-
тIэри арат, сыту жыпIэмэ, тхыдэм къыхощыж 
Кърым хытIыгуныкъуэр зи жьауэм щIэта ге-
нуэз урым лъэпкъ къудамэм адыгэхэм пы щIэ-
ныгъэ зэрыхуаIар. Ауэ мыбдежым щIыпIэм и 
цIэр зэратх хьэрфхэр зэрымыщIэкIэ ди лъэп-
къыцIэм техуа къудейуэ худогъэфащэ. И IукIэ-
тхыкIэр нэ къудейкIэ едгъэщхьын фIэкIа, 
 «Адиджэ» псыежэхым худиIуэхуIауэ къыт-
фIэзыгъэщIын тегъэщIапIи зэкIэ дрихьэлIа-
къым.

 Яхиханов Рустам Шэшэн Республикэм 
щIыхь зиIэ и сурэтыщIщ, 1986 гъэм 
Грозный къалэм дунейм къыщытехьащ. 
Санкт-Петербург дэт къэрал академием 
сурэт щIыным ущыхурагъасэ и факуль-
тетым 2005 гъэм щIэтIысхьэри, «Адэжь 
щIыналъэ» зыфIища и диплом лэжьы-
гъэм щыщIэдзауэ, Урысейми Кавказми 
цIэрыIуэ щыхъуащ. 

ЩIАЛЭМ и сурэтхэр Кавказым и тхыдэри 
и нобэри IупщIу зытеплъагъукI защIэщ. 
Санкт-Петербург щыпсэу щIалэм къы-
зыхэкIар щымыгъупщам и закъуэкъым, и 
Iэпэр зэIуса псомкIи и Хэку цIыкIур къари-
гъэцIыхуну зэрыхуейр и лэжьыгъэхэм къы-
хощ. Дызэрыт зэманым щIалэм Репиным 
и цIэр зезыхьэ институтым сурэтыщI Iэ-
щIа гъэм щыхурегъаджэ. Ауэ езыми сурэт 
щIыныр зэпигъэуркъым. 

2017 гъэм Яхихановым Назрань къалэм 
къыщызэIуихащ «Гум къинахэр» гъэлэ-
гъуэныгъэр. Ар теухуат шэшэнрэ ингушу 
цIыху мин 500 я хэкум ирашауэ зэрыщытам. 
Шэшэн сурэтыщIым апхуэдэ щIыкIэу тхы-
дэм и напэкIуэцIхэр къаригъэцIыхуащ. 
Яхи хановым а гъэлъэгъуэныгъэм ири шэ-
лIат вайнаххэм я хабзи я псэукIи къызыхэщ 
сурэт 15, дэтхэнэ зыми нэщхъеягъэр къы-
хэщу. 

 «Си сабиигъуэр щекIуэкIар Шэшэнырщ, 
- жриIащ Яхихановым «Папахэ» ингуш 
журналым и корреспондентым. – Шэшэн 
зауитIми сыхиубыдащ. 2004 гъэ лъандэрэ 
Санкт-Петербург сыщопсэу. Си адэ-анэм 
зэрыжаIэмкIэ, илъэсищ лъандэрэ сурэт 
сощI. СыщыцIыкIуми ныбжьыщIэу сыщы-
щытами, си сурэтхэр зауэрт зытеухуар. 
 Гуауэр, гужьеигъуэр, гузэвэгъуэр си къа-
лэмыпэм гуэгъу хуэхъуауэ пхужыIэнущ. 
Нэхъ нэгузыужьу зыгуэр щIы къызжаIэ си 
адэ-анэм. Ауэ си хъуреягъкIэ щыслъагъур 
гуауэщи, си сурэтхэм сфIыхэувэ зэпытщ». 

Рустам и сурэтыщI насыпри зыгуэркIэ 
зауэм епхауэ пхужыIэнущ. ЕтIуанэ шэшэн 
зауэр щиухам, Рустам школыр къиухагъа-
щIэти, Грознэм щекIуэкI гъэлъэгъуэны-
гъэхэм я зым и лэжьыгъэхэр утыку къыщ-
ри хьащ. IэщIагъэлIхэм абдежым гу 
 къы щылъатэри, Санкт-Петербург дэт ака-
демием щеджэну чэнджэщ къратауэ щы-
тащ. 2011 - 2015 гъэхэм Рустам щылэжьащ 
 Мыльниковэ Верэ и лъэщапIэм. 2012 гъэм 
щыщIэдзауэ Урысейм и СурэтыщIхэм  я 
 союзым хэтщ. Яхихановым и лэжьы-                    
гъэхэр щигъэлъэгъуащ Финляндием,                            
Ки тайм, Черногорием, нэгъуэщI къэрал-
хэм. 

 Урысейм и сурэтыщI академием Яхиха-
новым 2015 гъэм къыхуигъэфэщащ «И Iэ-
загъым папщIэ» дыжьын медалыр. 2015 
гъэм Шэшэным щэнхабзэмкIэ и минис-
терствэм щIыхь тхылъ къритащ, «Щэнхаб-
зэхэр зопсалъэ» проектым зэрыхэтам 
щхьэкIэ. 

«Кавказым и гъуазджэр Урысейм ейм 
зыгуэркIэ къыщхьэщокI, - жеIэ Рустам, и 
лэжьыгъэхэм щытепсэлъыхькIэ. - Осетие-
ми, Дагъыстэнми, Шэшэнми сурэтыщI 
Iэзэ куэд исщ. Совет зэманым сурэтыщIхэм 
лэжьыгъэ нэхъ яIэт, къэралым и унафэр 
игъэзащIэмэ, зыхэпсэукIын къыIэрыхьэрт. 
Иджыпсту зэманыр нэхъ гугъущ. Сурэт 
зэхуэзыхьэсхэр къэбгъуэтыну тыншкъым, 
цIыхухэр гъуазджэм хуэпабгъэуи щыт-
къым, езыр-езыру зыгуэрым и нэ укъы-
фIэмынэмэ. ИтIани, къыхэтха IэщIагъэм 
дызэрыхуэпэжыным иужь дитщ». 

Гъуазджэм хэт цIыхум нэхърэ нэхъ 
шэрыуэу езым и IэдакъэщIэкIхэр мэпса-
лъэ. Рустами и Iэхэр нэхъ «жьакIуэщ», и 
бзэгум нэхърэ. И сурэтхэм я зым узэрыIуп-
лъэу, и гум илъыр сэтей мэхъу. ЦIыхухэр 
кIуэ пэтми нэхъ къыдэзыхьэх абы и лэжьы-
гъэхэм я щапхъэщ сурэтым щыфлъа-
гъури. 

Канадэм щекIуэкIа иужьрей 
къэпщытэныгъэхэм къызэрагъэ-
лъэгъуамкIэ, цIыху 25-м щыщу 
зыр «эвтаназие» IэмалымкIэ ду-
нейм щохыж а къэралым. 2024 
гъэм щыщIэдзауэ, лIэныгъэр 
къы хэпхыным уезыхулIэ хаб-
зэхэр къэралым нэхъри нэхъ 
тIас хъэ щащIыну я мурадщ.

 
«ЭВТАНАЗИЕ» хъужыр езы цIы-

хум и унафэкIэ мастэ гуэр хэр 
зыхригъэIуу дунейм зэре хыжырщ. 
Хуэмышэчыну узыфэ хьэлъэ къы-
зэуэлIа цIыхум и псэм и уна фэр 
езым IэщIалъхьэжу аращ, «уи 
деж кIэ нэхъыфIыр уэ езым уо-
щIэж» жыхуаIэу. Мы Iуэхум узэрыт-
рагъэгушхуэм и щыхьэту къэп-
лъытэ хъунущ ар уеблэмэ худо-
жественнэ тхыгъэхэм зэрыхыхьам. 
КIыхь зезмыгъэщIу, зы щапхъэ 
къыфхуэсхьынщ. Хэту пIэрэ иджы-
рей тхакIуэхэм нэхъ цIэрыIуэу яхэ-
тыр жысIэу, сылъыхъуэурэ, ин-
джы лыз цIыхубз Мейес Джоджэ и 
цIэ къыспэщIэхуащ. Псори зытхьэ-
къуар «Уэ сыпхуэзэн ипэкIэ» и ро-
манырт. Удихьэхыу узэджэф тхылъ 
хъуащ, сэ сызэреплъымкIэ. Зэ-
дзэкIакIуэхэми зэIамыгъэ хьауэ, 
уит хьэкъуу зэхэлъхьа роман хъар-
зынэм хьэмбылум укIэлъыпхъуэу-
рэ, щыхупIэм уришалIэу къы щIэ-
кIащ. Лъагъуныгъэ куум и нэщэнэу 
мыбы къыхэщыр зэрымы щIэкIэ зи 
лъэр щIэкIа спортсмен щIалэм 
«зиукIыжын хуитыныгъэр къызэ-
рыIэщIамыхырт». Уи щхьэ фэцым 
зрисэ къудейкъым, гъуэгу пхэн-
жым апхуэдиз къару игъуэтын па-
пщIэ, дауэ ахэр зэрызэхэтыр жыу-
егъэIэ. 

Канадэм узыншагъэм кIэлъып-
лъынымкIэ и министерствэм ищIа 
къэхутэныгъэхэм къагъэлъэгъуащ 
2022 гъэм и кIуэцIкIэ цIыху 13000-м 
эвтаназиер къызэрагъэсэбэпар. 

Ар ипэ илъэсым нэхърэ процент 
30-кIэ нэхъыбэщ. «ПщIэ пылъу ду-
нейм ехыжын» лъэпкъ псапащIэ 
зэгухьэныгъэр утыку къихьауэ, Ка-
надэм и правительствэм йолъэIу 
апхуэдэ щIыкIэу дунейм ехыжыну 
цIыху нэхъыбэ хуит ящIыну. 

 Эвтаназиер къыхахыным 
цIыхухэр нэхъыбэу езыхулIэр 
лышхырщ. Ауэ иджы сыма-
джэщхэм щIэлъ цIыхухэм хуэмурэ 
зэрыхагъэзыхьымкIэ зыкъаумыс. 
«Шхыни, псыи, хущхъуи къыза-
мытыжу, зытхьэщIыпIэми са-
мышэу хъуащ. Си жагъуэ ящIурэ 
эвтаназием сыхуэкIуэну къыз-
жаIэрт, дохутырым ар и щхьэр те-
чауэ къызиIуэкIырт», - игу къе-
гъэкIыж сымаджэхэм язым. 

 Къэрал министерствэм а Iэма-
лыр къэбгъэщхьэпэныр нэхъ хуит 

зэрищIрэ, дэтхэнэ зы узыфэри 
зыщIэбукIыжын щхьэусыгъуэ ящIу 
хъуащ. Ар зыфIэзахуэхэм зэры-
жаIэмкIэ, «а Iэмалым хуэмыкIуэ-
мэ, Канадэм и медицинэм апхуэ-
диз цIыхум еIэзэныр мылъкукIэ 
худэшынукъым». 

 Онтарио къалэм щыщ цIыхуб-
зым тутын Iугъуэ езэгъыртэкъыми, 
эвтаназие иригъэщIын хуейуэ кво-
тэ къратащ. 2023 гъэм щегъэжьа-
уэ, эвтаназие зрагъэщIыну хуитщ 
зи акъылым сэкъат игъуэтахэм, 
уеблэмэ ныбжьыщIэхэм. Дохутыр-
хэм я чэнджэщкIэ зызыукIыжхэм 
ятекIуадэ уасэр къэралым ет. Гер-
манием щекIуэкIа нацист зэхэ-
тыкIэм иужькIэ, мы Канадэм щып-
ха гъэкI, цIыхур эвтаназием ехулIэн 
хаб зэм нэхърэ нэхъ гузэвэгъуэ тлъэ-
гъуакъым жызыIэхэр куэд  мэхъу. 

 «Иужьрей зэманым эвтаназием 
хуэкIуапхъэхэм ятеухуа зэдауэхэр 
нэхъ гуащIэ хъуащ, - дыкъыщоджэ 
Iуэхум тетхыхь «Известия» газе-
тым ит тхыгъэм. - Бэлыхь хэхуа сы-
маджэ хьэлъэхэм я узыр ящы-
гъэпсынщIэн мурадыр къэралым 
псэууэ къигъэнэну хуэмейхэм ира-
хьэлIэ. ЦIыхур езым и гупыжкIэ 
 дунейм ехыжыну хуит зыщI хабзэр 
гъэткIиин хуейуэ къэзылъытэхэм я 
макъыр хуабжьу яIэт, ауэ дохутыр-
хэм ар къыдаIыгъыркъым, унафэр 
зыIэщIэлъхэм я ней зыщамы-
гъэхуэн папщIэ». 

 Нобэрей IуэхукIэ Канадэр эвта-
назиер хуит щащIа къэралиблым 
язщ. А хабзэр къыщащтар 2016 
гъэрщ. Франджыри а лъэужьым 
ирокIуэ. 

 Урысейм и лIыкIуэу Канадэм 
щыIэ Степанов Олег жеIэ: «Зи 
 ныбжь хэкIуэта цIыхухэм, зауэм 
 ны къуэдыкъуэу къикIыжахэм, уз 
хьэлъэ зыгъэвхэм еIэзэным и 
пIэкIэ, пхуэгъэхъужыну узхэм 
щхьэ кIэ жраIэ: «Ар куэдрэ, куэдрэ 
екIуэ кIынущ, уи фэр трихынущ. 
Ауэ  нэ гъуэщI хэкIыпIэ къыхэп хы-
фынущ, иджыпсту мыбдеж дыдэм 
зы  хущхъуэ цIыкIу зыхебгъэIуу, 
гуп сэхуу ужеижмэ, утыншыжы-
нущ». 

 Урыс дипломатым и псалъэм 
щыхьэт тохъуэ Оксфорд универси-
тетым и профессор Чжу Юань: 

- Илъэс блэкIам щегъэжьауэ, Ка-
надэм и къэрал хабзэм жьыи щIэи 

заукIыжыным трегъэгушхуэ, къа-
хэхъуэ мылъкум зэрыхуейм хуэдэу 
псэуну Iэмал къримытмэ. Къэрал 
«жумартым» ахэр пщIэншэу иукIы-
ну къигъэгугъэу аращ ипэжыпIэкIэ. 
Игъэпсэуным ахъшэ щIитыфыну-
къым, ауэ псапэу игъэлIэфынущ. 

«Мы шейтIан хабзэр Тхьэм дину 
къригъэха псоми япэщIоувэ, - жеIэ 
тхакIуэ Стариков Николай. – 
ЦIыхухэр псэуну хуейщ, ауэ зэры-
загъэхъужын ахъшэ яIэкъыми, за-
укIыжыну къытрагъэхьэ. ЩIылъэм 
тет цIыху бжыгъэр ягъэмащIэу 
аращ а унафэ икIэмкIэ. Гугъу 
ехьхэм дадоIэпыкъу жаIэ щхьэкIэ, 
нэхъеижитIу лей ирах». 

«Къэралым эвтаназием ахъшэ 
тригъэкIуадэмэ нэхъ фейдэщ, 
цIыхур игъэхъуж нэхърэ, – пещэ 
ищхьэкIэ зи цIэ къыхэдгъэща Чжу 
Юань. – ЗэрылIыкIыну уз къызэуз-
хэм ирахьэлIэ мы Iэмалым илъэ-
сым хуэзэу доллар мелуан  87-рэ 
къахудигъэхуащ. Нэхъыбэ тра-
гъэгушхуэмэ, а бжыгъэм иджы ри 
илъэс къэс доллар мелуан 72-рэ 
къахухэхъуэнущ». 

«ЛIэныгъэм и щэнхабзэ» зыфIа-
ща мы хабзэ хьэдэгъуэдахэр демо-
кратием и нэщэнэу къагъэлъэгъуэ-
ну хуожьэ. Щэнхабзэ хъужыр псэу-
кIэ хабзэщ, гъащIэм IэфI къы-
щIэзыгъэхьэж цIыху зэхэтыкIэщ. 
Къэрал псо мы мыхъумыщIагъэм 
зэрыдихьэхам къигъэлъагъуэр 
унафэ зыIэщIэлъхэр гъуэгу пхэн-
жым зэрытетырщ. 

МЫ КЪЫДЭКIЫГЪУЭМ 
ЕЛЭЖЬАХЭЩ:

жэуап зыхь секретарь Къан-
шокъуэ Эллэ, корректорхэу Нэу-
жьокъуэ Заирэ (2, 3-нэ нап.), Ел-
мэс ФатIимэ (1, 4-нэ нап.).

КомпьютеркIэ газетым и теп-
лъэр ящIащ Дол Маринэ, Мэл-
бахъуэ Анжелэ.

Сурэтхэм елэ жьар Бицу Жан-
нэщ.

ЩIыуэпс

Абыхэм къыхащIыкI шэIумыл, чырбыш, ракетэр зэрылажьэ 
гъэсыныпхъэ, уеблэмэ илъэс мелуан бжыгъэкIэ узэIэбэкIыж -
мэ ЩIым и тепщэу щытар ахэрщ! Ауэ щыхъукIэ, сыт Iэгъэ-
бэгъухэр зищIысыр: псэущхьэ, хьэмэрэ къэкIыгъэ?

ЩIЭНЫГЪЭР къызэрыунэхурэ, цIыхур къэзыухъуреихь псори 
къэкIыгъэрэ псэущхьэрэ жиIэу зэхидзу къэгъуэгурыкIуащ. Иу-
жьыIуэкIэщ къызэрыгуэкI налъэ щхьэхуэхэмрэ бактериехэмрэ 
зэрыщыIэр къыщищIар абы. Ауэ, къызэрыщIэкIымкIэ, щыIэщ 
иджыри зы лIэужьыгъуэ, псэущхьэхэми къэкIыгъэхэми ящымы -
щу, ауэ а тIуми я щытыкIэ зэхуэмыдэхэр яхэлъу - Iэгъэбэгухэр. 

Iэгъэбэгум и щытыкIэхэмрэ зэрызэщхьэщидз лIэужьыгъуэхэм -
рэ иджыри 18-нэ лIэщIыгъуэм ящIэу щытами, ар къудамэ щхьэ -
хуэу биологием идж щыхъуар 1970 гъэхэрщ. КъызэрыщIэкIамкIэ, 
абыхэм фотосинтез яхуэщIыртэкъым (углекислэ гъуэз зэщIашэу, 
кислород къаутIыпщу), сыту жыпIэмэ а Iуэхур зезыгъакIуэ хлоро-
филл япкърылътэкъым. ЩIэныгъэлIхэр абы нэхъ набдзэгуб-
дзаплъэу кIэлъыплъа нэужь, къахутащ псэущхьэхэм хуэдэу 
 Iэгъэбэгухэм я лъахъыцхэмкIэ щIыгулъым органикэ пкъыгъуэхэр 
къызэрыщIафыкIыр. Ауэ, гъэщIэгъуэнракъэ, псэущхьэхэр жьэкIэ 
шхэуэрэ, лъатэкIэ шхыныр зэрагъэткIум хуэдэкъым Iэгъэбэгум и 
шхэкIэр, атIэ, япэщIыкIэ щIым гын хаутIыпщхьэ, шхыныр ягъэткIу-
ри, къэкIыгъэм псыр зэрызэщIишэм хуэдэу, шхыныр щIым къы-
щIафыкIыжу аращ. Мыбдеж гурыIуэгъуэ мэхъу Iэгъэбэгухэр къэ-
кIыгъэхэми псэущхьэхэми щIыхамыбжэр.

Иджыри зы гъэщIэгъуэн гуэр къахутащ биологхэм: Iэгъэбэгухэм 
псэущхьэхэм хуэдэу, шха нэужь, мочевинэ къапкърыкIырт икIи 
тхьэмщIыгъум и гъэтIылъыгъэхэм ящыщу гликоген (уэгъу, гъей 
къэхъумэ жиIэу, Iэпкълъэпкъыр тхьэмахуэ бжыгъэкIэ зэрыпсэу-
фыну, игъэтIылъ пкъыгъуэ) япкърылът. 

АтIэ, псэущхьэхэм нэхъ екIуалIэмэ, щхьэ абыхэм хамыбжарэ?! 
Щхьэусыгъуэ нэхъыщхьэу щIэныгъэлIхэм къагъэлъэгъуар - Iэ-
гъэбэгухэр псэущхьэхэм хуэдэу зэрыземыкIуэфырщ. Къищы нэ-
мыщIауэ, псэущхьэхэр хэхъуэху балигъыпIэ иувэу, адэкIэ жьы хъун 
щIадзэмэ, Iэгъэбэгухэр игъащIэ псокIэ хохъуэ икIи зэи жьы 
 хъуркъым, зэрытIэпIыкIыу, нэхъ иныж хъууэ зиубгъу мыхъумэ. Пса-
лъэм папщIэ, 1980 гъэхэм Мичиган къыщагъуэтауэ щытащ гек тар 
37-рэ зубыда Iэгъэбэгу, илъэс мини 2,5 ныбжьым иту! 

Iэгъэбэгухэр щхьэхуэ зыщIу иджыри зы Iуэхугъуэ… Ахэр псори         
зы лIэужьыгъуэм хабжэми, Iэмал зэхуэмыдэхэмкIэщ зэрыбагъуэр: 
зыр адрейм къикIыкIыу; налъэхэр загуэшу; псэущхьэхэм хуэдэу, 
 зэхъу-зэбзым я зэхуаку къыдэкIыу. Ар зэлъытэжар щIыуэпсым и 
фIагъымрэ дунейм и щытыкIэмрэщ. 

Дунейм тетщ Iэгъэбэгу лIэужьыгъуэу мелуанрэ ныкъуэрэ. Абы-
хэм ди гъащIэм щагъэзащIэ мыхьэнэр апхуэдизкIэ инщи, къып-
хуэмыхутэным хуэдэщ. Ахэр хэлъщ псыми, щIыми, щIы щхьэфэ -
ми. Iэгъэбэгухэм щIыр ягъэщабэ, ягъэпшэр, псэущхьэ куэдым я 
шхыныгъуэм, лъатэмрэ кIэтIиймкIэ хущхъуэшхуэщ. ЦIыхум ар 
лъэпкъ шхыныгъуэхэм ящыщ зэрищIам къищынэмыщIауэ, тхьэв-
гъэтэджу къагъэсэбэп, фадэ зэмылIэужьыгъуэхэр ирагъэфIэIу, 
антибиотик, хущхъуэ зэхуэмыдэхэр къыхащIыкI.

Iэгъэбэгу лIэужьыгъуэ 200 щыIэщ, хьэщхьэрыIуэхэм хабжэу. 
Абыхэм хъы ягъэуври, хьэмбылу къаубыдурэ яшх (ягъэткIуурэ). 
Языныкъуэхэм хьэмбылу гъунэгъу къащыхуэхъум деж хъы ядзри, 
къаубыд. Ауэ ахэр хьэщхьэрыIуэу къигъэщIауэ аракъым, атIэ зытет 
щIым и пшэрыр щIэкIа нэужь, замыгъэлIэн щхьэкIэ я псэущхьэ 
гупсысэкIэр «щIагъанэу» аращ. 

Гиромитрин жыхуиIэр Iэгъэбэгу зэмылIэужьыгъуэхэм япкъ -
рытщ. Апхуэдэ Iэгъэбэгу цIыхум ишхмэ, и псантхуэри, тхьэм-
щIыгъури,  лъатэри, кIэтIийхэри напIэзыпIэм зэтрикъутэнурэ, иу-
кIынущ. Ауэ а гиромитиныр хьэршым ягъэлъатэ ракетэхэм гъэ-
сыныпхъэу ира гъахъуэ. 

Дэ Iэгъэбэгухэр зэрытлъагъум хуэдэу цIыкIу ди гугъэщ. Ауэ, 
абыхэм нэхърэ нэхъ псэущхьэ ин дунейм теткъым! Иджы дыдэ 
 къахутащ опёнок жыхуаIэ Iэгъэбэгу, и лъахъыцыр гектар 910-кIэ 
иутIыпщауэ, езым илъэс мини 8 и ныбжьу. Ауэ ахэри пщигъэ-
гъупщэжыну Iэгъэбэгу абрагъуэхэр щыпсэуащ ЩIым илъэс мел-
уан бжыгъэкIэ узэIэбэкIыжмэ. Тафэр иджыри зэщIимытхъыу, кон-
тиненти 7-ри зыуэ щыщыта лъэхъэнэм зы жыг закъуи темыту, 
зэрыщыту жыглыцрэ Iэгъэбэгурэт, языныкъуэхэр метри 9-м нэсу 
лъагэу, зы метр я гъумагъыу. 

ФЫРЭ  Анфисэ. 

«Спортыр наркотикым и бийщ» 
къыхуеджэныгъэм щIэту щIы-
налъэхэм атлетикэ псынщIэмкIэ 
я зэхьэзэхуэ иджыблагъэ Бахъ-
сэнёнкэ къуажэм щекIуэкIащ. 
Спортсменхэр зэпеуащ гъущI 
бжы папцIэмрэ жэз хъурей пIа-
щIэмрэ дзынымкIэ. 

ЗЭХЬЭЗЭХУЭМ хэтащ Къэбэр-
дей-Балъкъэрым СпортымкIэ и 
министерствэм Олимп джэгухэм 
хэтыфынухэр щагъэхьэзыр и             
спорт еджапIэм и гъэсэнхэр икIи 
 ехъулIэныгъэфIхэр къагъэлъэ-
гъуащ. 

Бжыр нэхъ жыжьэ дзынымкIэ 
щIалэхэм я деж етIуанэ щыхъуащ 
ХьэкIагуэ Азэмэт, хъыджэбзхэм 
ящыщу япэ увыпIэр къихьащ 
 Шакъ Залинэ, етIуанэ хъуащ Ца-
гъуэ Саидэ.

Жэз пIащIэр дзынымкIэ Тхьэ-
мытлIокъуэ Арсен япэ, Щхьэгъум 
Залым етIуанэ, Шублакъ Руслан 
ещанэ хъуахэщ. 

Хъыджэбз цIыкIухэм я деж                   
Шакъ Залинэрэ Цагъуэ Саидэрэ 
 етIуанэ, Щоджэн Рианнэ ещанэ 
увыпIэр къыщахьащ. 

БЭТОКЪУЭ  Алыдж. 

Белоруссием и къалащхьэм иджыблагъэ щекIуэкIащ 
Олимп джэгухэм алыдж-урым бэнэкIэмкIэ я чемпион Ка-
раваев Олег и фэеплъ дунейпсо зэхьэзэхуэ. Мы гъэм ар 
27-нэрэ ирагъэкIуэкIащ. Урысей Федерацэм и командэ 
къыхэхам хэту Минск къалэм щыIащ Къэбэрдей-Балъ-
къэрым щыщ бэнакIуэ щIалиплI икIи абыхэм псоми ме-
даль зэхуэмыдэхэр зэпеуэм къыщахьащ. 

КИЛОГРАММ 55-рэ хъухэр зыхэт гупым я деж дыщэ меда-
лыр щызыIэригъэхьащ Кабалоев Виталий. И IэзагъкIэ 
ефIэкIыу япэ зэIущIищыр и хьэрхуэрэгъухэм къафIихьри, 
кIэух зэхьэзэхуэм ар щебэнащ Узбекистаным и спортсмен 
лъэщ Ортикбоев Жасурбек. Абы гугъу дехьу къыфIихьащ 
 зэпеуэр, бжыгъэр 2:1-уэ. Апхуэдэ щIыкIэкIэ, япэ дыщэ меда-
лыр УФ-м и командэм къыхэхъуащ.

Кабалоевым иужькIэ КIэмпIарэ Мурат щытекIуащ кило-
грамми 130-рэ зи хьэлъагъхэр щыбанэ гупым икIи абыи япэ 
увыпIэр къихьащ. КIэух зэхьэзэхуэм абы щыхигъэщIащ ди 
командэм щыщ бэнакIуэ Шишхов Юрэ. 

Килограмм 67-рэ хъухэр щызэпеуэ гупым етIуанэ увыпIэр 
къыщихьащ БищIо Астемыр, ардыдэм ещанэ щыхъуащ 
ГуIэжьей Iэдэм. 

Караваев Олег и фэеплъ дунейпсо зэхьэзэхуэм Урысей 
Федерацэм и командэм псори зэхэту медаль 17 къыщи -
хьащ, абыхэм ящыщу 6-р дыщэу икIи къэралхэм я зэпеуэм 
бжьыпэр щиубыдащ.

ХЬЭЩЫКЪУЕЙ  Олег. 

Дзержинск къалэм иджыблагъэ щекIуэкIащ Нов-
город Ищхъэрэ областым и губернаторым и Ку бокыр 
сумомкIэ къэхьыным хуэунэтIа зэхьэзэхуэ. Абы хэ-
тащ къэралым и щIыналъэ зэхуэмыдэу бгъум я бэ-
накIуэ 200-м щIигъу.

КЪЭБЭРДЕЙ-Балъкъэрым икIауэ зэхьэзэхуэм спорт-
сменитI хэтащ. Килограмм 65-рэ зи хьэлъагъхэм я           
деж зыкъыщызыгъэлъэгъуа Тау Миленэ зэIущIищ ири-
гъэкIуэкIати, псори къихьащ икIи япэ увыпIэр иубы -
дащ. Хъыджэбз ныбжьыщIэм и тренерыр Бэджыдэ 
 Рустамщ. 

Къыхэдгъэщынщи, Кавказ Ищхъэрэм щыщу Урысей 
Федерацэм спортымкIэ и мастер цIэ лъапIэр сумомкIэ 
япэу зратар Тау Миленэщ. 

Горький Максим и цIэр зезыхьэ Урыс 
къэрал драмэ театрым япэу щагъэлъэгъуащ 
Грибоедов Александр и «Горе от ума» пьесэм 
къытращIыкIа спектаклыр. Ар ягъэуващ 
КъБР-м и Iэтащхьэм республикэм и къэрал 
театрхэм «Русская и мировая классическая 
драматургия» зыфIаща я лэжьыгъэм гъэ 
къэс яхухих грантымкIэ.

ЛЭЖЬЫГЪЭМ и режиссёрыр Москва щыщу 
кърагъэблэгъа Понаровский Антонщ, фэилъ-
хьэгъуэхэр зыгъэхьэзырар Кузьмина Жан-
нэщ, художник Дэцырхъуей Рузанэщ сценэр 
спектаклым хуэзыгъэхьэзырар. 

XIX лIэщIыгъуэм и япэ Iыхьэм Грибоедовым 
и Iэдакъэ къыщIэкIа тхыгъэр зытеухуар ди 
нобэрей гъащIэм пэжыжьэ хуэдэу къып-
щыхъуми, театреплъхэм щIэщыгъуэ ящы-
хъуащ. Абы и щхьэусыгъуэр зыхэлъэгъуап-
хъэу къэслъытэр цIыхугъэ, лъагъуныгъэ, на-
пэ, дуней тетыкIэ, щIэныгъэ-щIэныгъэншагъэ, 
гъэса-мыгъэса, мылъкум щигъэкIа жыхуэтIэу 
жылагъуэм къыдэгъуэгурыкIуэу хабзэхэр 

зыщIыпIи зэрымыкIуарщ, зэманым елъытауэ 
мащIэу зихъуэжауэ фIэкIа.

Пэжыр жыпIэнумэ, сыхьэти 4-м щIигъукIэ 
екIуэкI спектаклыр къохьэлъэкIынри хэлъщ, 
ауэ зигу дыхьахэр и кIэм нэс еплъащ. Языны-
къуэхэм ар и кIэм яхунэгъэсакъым, театре-
плъхэр апхуэдиз зэманкIэ екIуэкI лэжьыгъэ 
зэремысам къыхэкIыу. КъыжыIапхъэщ, Нал-
шык зыщагъэпсэхуну е я узыншагъэр щра-
гъэфIэкIуэну нэгъуэщI щIыпIэхэм къикIа куэд 
спектаклым къызэрыкIуари. Ар и щыхьэтщ 
лIэщIыгъуитIкIэ узэIэбэкIыжмэ ятха пьесэм 
ноби щIэупщIэ зэриIэм. 

Урыс драмэ театрым къинэмыщIауэ, рес-
публикэм и нэгъуэщI театрхэм я актёрхэри 
спектаклым удихьэхыу щыджэгуащ - Тэмазэ 
Ли уан, Тубай Рае, Жыкъуэ Аскэр, Къуэныкъу-
ей Залинэ, Карнауховэ Татьянэ, Нало Георгий, 
Шыкъуэ Аскэр, Толстовэ Евгение, Сторожевэ 
Анастасие, Малишевская Марие, нэгъуэщI-
хэри.

ТЕКIУЖЬ Заретэ.
Сурэтхэр Къарей  Элинэ трихащ.

КъБР-м и щIыналъэхэм ЩэнхабзэмкIэ я 
унэхэм щагъэлъагъуэ нарт IуэрыIуатэр зи 
лъабжьэ «Сказки наших гор» спектаклыр. 
Ар къызэрагъэпэщ КъБР-м Лъэпкъ Iуэху-
хэмрэ жылагъуэ проектхэмкIэ и министер-
ствэр я дэIэпыкъуэгъуу.

МЫР зи жэрдэмри театр теплъэгъуэхэр 
 зыгъэувари Кабуловэ Зитэщ. Iуэху къыхилъ-
хьам и мыхьэнэр къалъытэу кърата грантым 
и фIыгъэкIэ ар абы къехъулIащ. Ныб-
жьыщIэхэм ягу ирихьащ артистхэм я Iэза-
гъэмрэ фэилъхьэгъуэхэмрэ, яфIэгъэ щIэ-
гъуэну еплъащ лIыхъужьхэм я джэгукIэм. 
ЩIэблэр нарт IуэрыIуатэм, лъэпкъ гъуаз-
джэмрэ щэнхабзэмрэ, литературэмрэ те-
атрымрэ драгъэхьэх мы теплъэгъуэхэм. 

- Спектаклхэм сабийхэр куэду зэхуашэс. 
ГъащIэм щынэхъыщхьэхэрщ цIыкIухэм 

ягурыдгъэIуэну дызыхуейр: ныбжьэгъугъэм 
и мыхьэнэр, Iыхьлым, гъунэгъум пщIэ хуэ-
щIын зэрыхуейр, нэгъуэщIхэри - жеIэ Зитэ. 
Таурыхъым хэт лIыхъужьхэм я хьэл-щэн-
хэмкIэ, жаIэмкIэ, макъамэмкIэ сабийхэм ду-
нейм зыхагъэгъуазэ. Ди къалэныр зы-
хэтлъагъуэр цIыхухэм гукъыдэж еттынырщ, 
театрыр зэрытелъыджэр цIыхубэм я фIэщ 
тщIынырщ. 

Къэбгъэлъагъуэмэ, «Культура. Ру» Iуэху-
щIапIэм нэгъабэ «Сказки наших гор» проек-
тыр Налшык къалэм и школхэм щигъэлъэ-
гъуащ. Мы гъэм ар яшащ республикэм и 
 районитхум. НыбжьыщIэ теат рымрэ Кулиев 
Къайсын и цIэр зезыхьэ Балъкъэр къэрал 
драмэ театрымрэ я артист щIалэхэрщ Iуэхум 
хэтыр. 

БЖЬЫХЬЭЛI  Розэ.

Сабийхэр IуэрыIуатэм драгъэхьэх

Зи пIалъэ имыкI лэжьыгъэ

Урысей гвардием и Уп-
равленэу КъБР-м щыIэм и 
лэжьакIуэхэм, экстремиз-
мэм, лъэпкъ, дин зэпэщIэу-
вэныгъэхэр щымыIэным 
 теухуа «Лъагъумыхъуны-
гъэмрэ зэбиинымрэ ди зэ-
хэтыкIэм къезэгъыркъым» 
урысейпсо Iуэхум хыхьэу, 
ЛIыгъэм и дерс драгъэ-
кIуэкIащ Арщыдан къуажэм 
дэт курым еджапIэ №3-м и 
10-нэ классым щеджэхэм. 

ЗЭIУЩIЭМ хэтащ Урысей 
гвардием и щIыналъэ управ-
ленэм и Ветеранхэм я сове-
тым и тхьэмадэ, полицэм и 
полковник, ветеран Хужьо-
къуэ Руслан, Управленэм и 
лэжьакIуэ, полицэм и майор 
Лыкъуэжь Маринэ, егъэджа-
кIуэхэмрэ школым и уна-
фэщIхэмрэ. 

Урысей гвардием и лIы-
кIуэхэм къызэхуэсахэм ягу 
 къагъэкIыжащ 2005 гъэм жэ-
пуэгъуэм и 13-м къэхъуахэр 
икIи ныбжьыщIэхэр ира-
гъэплъащ ведомствэм и Iэ-
натIэ хэхахэм я лэжьакIуэхэм 
я теухуа документальнэ 
 фильм. 

- Иджырей дунейм шына-
гъуэшхуэ зыпылъщ террориз-
мэмрэ экстремизмэмрэ ехьэ-
лIахэр, уеблэмэ, жылагъуэм и 
зэпIэзэрытыгъэмрэ зэIузэ пэ-
щыгъэмрэ зэран хуэхъуфыну 
псори, - къыхигъэщащ Лы-
къуэжь Маринэ.

Хужьокъуэ Руслан жиIащ 
щIалэгъуалэм профилактикэ 
Iуэху ядегъэкIуэкIыныр зи 
 гугъу ящI къэхъукъащIэхэм 
уа зэрыпэщIэтыну унэтIыны-
гъэ нэхъыщхьэу зэрыщытыр. 

Школым и унафэщIхэмрэ 
еджакIуэхэмрэ хьэщIэхэм 
фIы щIэ хуащIащ псалъэмакъ 
щхьэпэм  щхьэкIэ. 

БАХЪСЭН  Азэмэт.

КъБР-м щыIэ МВД-м Наркотикхэр 
зэрызэрагъэкIуэкIым кIэ лъыплъы-
нымкIэ и управленэм щызэхэтащ 
«Урысейм и сабийхэр-2023» Iуэхум и 
етIуанэ Iыхьэр республикэм щэкIуэ-
гъуэм и 13 - 22-хэм зэрыщекIуэкIы -
нум щытепсэлъыхьа зэIущIэ. 

IУЭХУМКIЭ я мурадыр щIалэгъуалэр 
наркоманием демыгъэхьэхынырщ, 
ахэр наркотикхэкIхэмрэ акъылыр зы-
гъэутхъуэ пкъыгъуэхэмрэ игъэкIыным 
пыщIа щIэпхъаджагъэм хашэныр къэ-
мыгъэхъунырщ, апхуэдэуи афиян-
хэкIхэр зэхьэлIэным кърикIуэм, ар 
щэным зыпызыщIэм жэуап зэрихьым 
жылагъуэр щыгъуазэ щIы нырщ. 

Къызэрыхагъэщащи, Къэбэрдей- 
Балъкъэрым и щIыналъэ псоми щра-
гъэкIуэкIынущ мы Iуэхухэр, балигъ 
 мыхъуахэм гурагъэIуэнущ нарко тик-
хэкIыр зэхьэлIэным и зэра ныгъэр. 
Апхуэдэуи ныбжьыщIэхэр куэду щы-

ЛIыгъэм
и дерс

«Урысейм и 
сабийхэр-2023»

зэхуэс щIыпIэхэр, псэупIэхэр,  нэгу-
зегъэу жьы пIэхэмрэ сату щIапIэхэмрэ 
щIапщытыкIынущ, наркотик зэзы хьэ-
лIэ хэр къыщIэгъэщыным хуэгъэзауэ. 

НаркотикхэкIхэмрэ акъылыр зы-
гъэутхъуэ пкъыгъуэхэмрэ игъэкIыным 
пэщIэт лэжьыгъэм хэтынущ КъБР-м 
щыIэ МВД-м, Урысей ФСИН-м и Уп-
равленэу КъБР-м щыIэм, КъБР-м 
 Узыншагъэр хъумэнымкIэ, Егъэджэ-
ныгъэмрэ щIэныгъэмкIэ, ЩIалэгъуа-
лэм я IуэхухэмкIэ, ЛэжьыгъэмкIэ, 
цIыхухэр лэжьапIэкIэ къызэгъэпэ-
щынымкIэ, социальнэу хъумэнымкIэ, 
ЩэнхабзэмкIэ министерствэхэм я 
лIыкIуэхэр. 

БАХЪСЭН  Ланэ.

НыбжьыщIэхэр зэпоуэТау Миленэ и ехъулIэныгъэ

Iэгъэбэгу  телъыджэхэр

Алтай крайм щыщ Барнаул къалэм и «Титов Арена» 
спорт комплексым щекIуэкIащ Урысей Федерацэм дзю-
домкIэ пашэныгъэр къыщыхьыным хуэунэтIа зэхьэзэ -
хуэ. Ар и фэеплъу щытащ къэралым и спортсмен цIэры -
Iуэ Шкалов Владимир. Зэпеуэм зыкърагъэхьэлIащ УФ-м и 
 щIыналъэхэм ящыщу 76-м къикIа, зи ныбжьыр илъэс 18-м 
щхьэдэмыхэ бэнакIуэ ныбжьыщIэхэу, щIалэхэри хъы-
джэбзхэри зэхэту, 800-м нэблагъэ. 

ДИ гуапэ зэрыхъущи, Къэбэрдей-Балъкъэрым щыщ 
 дзюдоист Борэн Инал килограмм 60 зи хьэлъагъхэм я деж 
дыщэ медалыр къыщихьащ. КIэух зэпеуэм и япэ дакъикъэм 
абы къыпэщIэта Архипов Славэ къытридзэри, очко бжы-
гъэкIэ ефIэкIащ, иужкIи, къэмыувыIэу бэнащ икIи игъэлъэ-
гъуа Iэзагъэм щхьэкIэ «ваза - ари» жыхуаIэр къратри, те-
кIуэныгъэр ди щIалэм къыхуагъэфэщащ. 

«ТекIуэныгъэм я нэхъыфI дыдэр ар уи хьэрхуэрэгъум 
 уебгъэрыкIуэ зэпыту къэпхьырщ. СыкъэмыувыIэу сыкIуэтэн 
хуей хъуащ. Псом нэхърэ нэхъыщхьэр кIэух зэIущIэращ, ар 
икIи псом нэхърэ нэхъ гугъущ. Абы къыдэкIуэу, сэ схуэдэуи 
си хьэрхуэрэгъури Iэ сэмэгути, тIэкIу сыкъилъахъэрт, «сы-
зэрылажьэ» Iэр тэмэму къысхуэгъэсэбэпыртэкъым. 

Урысей Федерацэм и командэ къыхэхам ухэхуэным щIы-
хьышхуэ пылъщ икIи пщIэшхуэщ. Нобэ фIэкIа мыпхуэдэ 
 ехъулIэныгъэшхуэ къэсхьакъым - схузэфIэкIыу хъуар Бар-
наул къыщызгъэлъагъуэри, дыщэ медалыр къэсхьащ. Пэ-
жыр жыпIэмэ, арат си мурадари», - яжриIащ журналистхэм 
Борэным, щыбэна утыкум къикIыжа нэужь. 

Зэхьэзэхуэм и домбеякъ медалри къэзыхьар адыгэ 
 щIалэщ - килограмм 81-рэ зи хьэлъагъхэм я деж щыбанэ 
 Мамий Астемыр. Зэпеуэм и етIуанэ къекIуэкIыгъуэм абы 
къытекIуащ Свердловск областым щыщ Задерин Георгий 
икIи ар хагъэхьащ домбеякъ медалым щIэбэныну гупым. 
Мыбдеж Астемыр япэ зэIущIищыр екIуу къихьащ. ИкIи 
 «финал цIыкIум» щыIущIащ Санкт-Петербург къалэм къикIа 
бэнакIуэ Богданов Владимир. Зэпеуэм хухаха зэманым и япэ 
дакъикъэрэ ныкъуэм къриубыдэу зэкIэлъхьэужьыу «ва за-
ари» тIэу къихьри, домбеякъ медалыр зыIэригъэхьащ. 

Борэн Инал псоми ятокIуэ

Медаль зырыз къахьащМ

Дзюдо

БэнэкIэ  
хуитзэхуэс щIыпIэхэр, псэупIэхэр,  нэгу-

«Iущхьэ-2023» Iуэхур Къэбэрдей- 
Балъкъэрым щекIуэкIащ мэкъуауэ-
гъуэм къыщыщIэдзауэ жэпуэгъуэ ма-
зэр хыхьэу. Ар зытещIыхьар езыр-
езыру къэкI наркотикхэкIхэр игъэ-
кIыным пыщIа хабзэншагъэхэр 
къы щIэгъэщынырщ икIи къызэпыу-
дынырщ, апхуэдэуи афиянхэкIхэр, 
акъылыр зыгъэутхъуэ пкъыгъуэхэр 
зыхэлъ къэкIыгъэхэр щыхасар е ахэр 
езыр-езыру къыщыкI щIыпIэхэр къэ-
хутауэ игъэкъэбзыкIынырщ. Хабзэр 
уэим ящIу наркотикхэкIхэр зыхэлъ къэ-
кIыгъэхэр хэзысэхэмрэ афиянхэкIхэр 
изыгъэкIхэмрэ яубыдащ икIи жэуапым 
ирашэлIащ. 

ПОЛИЦЭМ и лэжьакIуэхэм уголовнэ 
Iуэху 18 къаIэтащ наркотик зыхэлъ къэ-
кIыгъэхэр игъэкIыным пыщIауэ, абы -
хэм ящыщу 3-р афиянхэкIхэр зэбгре -
гъэ хыным зэрызрапщытам, 1-р нарко-
тик зэ хьэлIапIэ зэраIыгъым теухуащ. 

Уголовнэ жэуапым ирашэлIащ цIыху 19.
Iуэхур щрагъэкIуэкIым къытрахащ 

 наркотикхэкI грамм 1780-м щIигъу. 
КъыщIагъэщри, ирагъэкъэбзыкIащ 

нар котик зыхэлъхэр къыщыкI щIыпIэ 
 49-рэ, гектар 59-рэ къызэщIэзыубыдэр. 
Апхуэдэ щIыналъэхэр гъэкъэбзэным 
 теухуауэ официальнэу тхылъхэр Iэра-
гъэ хьами, ахэр зэрамыгъэзэщIам къы-
хэкIыу административнэ протоколу 8 ят-
хащ, щIыр къэзыгъэсэбэпхэу 8-м ехьэ-
лIауэ. 

Наркотикхэр зэрызэрагъэкIуэкIым кIэ-
лъыплъ управленэу КъБР-м щыIэ МВД-м 
егъэщIылIам цIыхухэр къы хуреджэ наб-
дзэгубдзаплъэу щытыну икIи апхуэдэ 
къэкIыгъэхэм гу лъыфтамэ, хабзэхъумэ 
органхэм, къалэ, къуажэ админист ра-
цэхэм, район администрацэхэм мэкъу-
мэшымкIэ я къудамэхэм хъы бар ев-
гъэщIэну. 

ДЫГУЛЫБГЪУ  Жантинэ.

ЦIыху 19 жэуапым ирашэлIащ


